
Монгол Улсын Их Хурлын 2017 оны намрын ээлжит чуулганы 
Нийгмийн бодлого, боловсрол, соёл, шинжлэх ухааны байнгын хорооны 
12 дугаар сарын 19-ний өдөр /Мягмар гараг/-ийн 
хуралдааны гар тэмдэглэл
 

Нийгмийн бодлого, боловсрол, соёл, шинжлэх ухааны байнгын хорооны дарга Ё.Баатарбилэг ирц, хэлэлцэх асуудлын дарааллыг танилцуулж, хуралдааныг даргалав. 
 

Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 30 минутад Төрийн ордны “Жанжин Д.Сүхбаатар” танхимд эхлэв. 
 
Чөлөөтэй: Б.Саранчимэг, Л.Энх-Амгалан; 
Тасалсан: О.Баасанхүү, С.Жавхлан, Н.Номтойбаяр, Я.Санжмятав, С.Эрдэнэ.
 

Нэг. Бичил уурхай эрхлэгч иргэдийн талаар авах арга хэмжээний тухай Монгол Улсын Их Хурлын тогтоолын төсөл /Улсын Их Хурлын гишүүн Т.Аюурсайхан 2016.12.28-ны өдөр өргөн мэдүүлсэн, төслийн үзэл баримтлалыг хэлэлцэх эсэх/
 
Хэлэлцэж буй асуудалтай холбогдуулан Хөдөлмөр, нийгмийн хамгааллын яамны Мэргэжлийн боловсрол, сургалтын хэлтсийн дарга А.Халиунаа, Тогтвортой бичил уурхай төслийн Үндэсний зохицуулагч Б.Алтанбагана, Тогтвортой бичил уурхай төслийн Засаглал, бодлогын ахлах эксперт Т.Энхцэцэг, “Монголын бичил уурхайн нэгдсэн дээвэр холбоо”-ны гүйцэтгэх захирал Д.Баярмаа нар оролцов.
 
Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Г.Баяртуяа, Р.Болормаа, референт Б.Мажигсүрэн нар байлцав. 
 
Хууль санаачлагчийн илтгэлийг Улсын Их Хурлын гишүүн Т.Аюурсайхан танилцуулав. 
 
Хууль санаачлагчийн илтгэлтэй холбогдуулан Улсын Их Хурлын гишүүн М.Оюунчимэг, Х.Баделхан, С.Чинзориг, Г.Мөнхцэцэг, Ё.Баатарбилэг нарын тавьсан асуултад Улсын Их Хурлын гишүүн Т.Аюурсайхан, “Монголын бичил уурхайн нэгдсэн дээвэр холбоо”-ны гүйцэтгэх захирал Д.Баярмаа, Тогтвортой бичил уурхай төслийн Үндэсний зохицуулагч Б.Алтанбагана нар хариулж, тайлбар хийв. 
 
Улсын Их Хурлын гишүүн Д.Сарангэрэл, А.Ундраа, Д.Гантулга, Ё.Баатарбилэг нар үг хэлэв. 
 
Ё.Баатарбилэг: - Бичил уурхай эрхлэгч иргэдийн талаар авах арга хэмжээний тухай Монгол Улсын Их Хурлын тогтоолын төслийн үзэл баримтлалыг чуулганы нэгдсэн хуралдаанаар хэлэлцүүлэх нь зүйтэй гэсэн санал хураалт явуулъя. 
 
Зөвшөөрсөн: 

12
Татгалзсан:

0
Бүгд:


12
100 хувийн саналаар дэмжигдлээ. 
 
Байнгын хорооноос гарах санал, дүгнэлтийг Улсын Их Хурлын гишүүн Д.Гантулга Улсын Их Хурлын чуулганы нэгдсэн хуралдаанд танилцуулахаар тогтов.
 
Уг асуудлыг 15 цаг 40 минутад хэлэлцэж дуусав.
 
Хоёр. Биеийн тамир, спортын тухай, Ахмад настны тухай хуульд өөрчлөлт оруулах тухай, Монгол хэлний тухай хуульд өөрчлөлт оруулах тухай, Мэргэжлийн боловсрол, сургалтын тухай хуульд өөрчлөлт оруулах тухай, Нийгмийн халамжийн тухай хуульд өөрчлөлт оруулах тухай хуулийн төслүүд /Стандартчилал, техникийн зохицуулалт, итгэмжлэлийн тухай хуулийн төслийн анхны хэлэлцүүлэгтэй холбогдуулан, анхны хэлэлцүүлэг, санал, дүгнэлтээ Эдийн засгийн байнгын хороонд хүргүүлнэ/ 
 

Хэлэлцэж буй асуудалтай холбогдуулан Стандартчилал, хэмжил зүйн газрын Бүтээгдэхүүн тогтолцооны баталгаажуулалтын газрын дарга В.Ганзориг, мөн газрын Итгэмжлэлийн газрын дарга С.Ганцэцэг, ахлах мэргэжилтэн З.Мөнхбат нар оролцов. 
 

Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Г.Баяртуяа, Р.Болормаа, референт Б.Мажигсүрэн нар байлцав. 
 

Байнгын хорооны дарга, Улсын Их Хурлын гишүүн Ё.Баатарбилэг  Стандартчилал, техникийн зохицуулалт, итгэмжлэлийн тухай хуулийн шинэчилсэн найруулгын төслийн анхны хэлэлцүүлгийг чуулганы нэгдсэн хуралдаанаар хийх явцад зарчмын зөрүүтэй санал дэмжигдсэнтэй холбогдуулан Монгол Улсын Их Хурлын чуулганы хуралдааны дэгийн тухай хуулийн 23.6 дахь хэсгийг үндэслэн Биеийн тамир, спортын тухай хуульд өөрчлөлт оруулах тухай, Ахмад настны тухай хуульд өөрчлөлт оруулах тухай, Монгол хэлний тухай хуульд өөрчлөлт оруулах тухай, Мэргэжлийн боловсрол, сургалтын тухай хуульд өөрчлөлт оруулах тухай, Нийгмийн халамжийн тухай хуульд өөрчлөлт оруулах тухай хуулиудад уг хуулийн нэрийн ишлэл авсан заалтуудыг өөрчлөхөөр хуулийн төслүүдийг боловсруулсныг танилцуулав. 
 

Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 
 
Байнгын хорооноос гарах санал, дүгнэлтийг Улсын Их Хурлын гишүүн Д.Ганболд Эдийн засгийн байнгын хорооны хуралдаанд танилцуулахаар тогтов.
 

Уг асуудлыг 15 цаг 43 минутад хэлэлцэж дуусав.
 
Гурав. Эрүүл мэндийн даатгалын сан байгуулагдсанаас хойшхи үйл ажиллагааны болон санхүүгийн хэрэгжилтийн талаархи тайлан, мэдээлэл, мөн тус сан Эрүүл мэндийн сайдын эрхлэх асуудалд шилжихтэй холбоотой бэлтгэл ажлын талаархи Хөдөлмөр, нийгмийн хамгааллын болон Эрүүл мэндийн сайдын мэдээлэл сонсож хэлэлцэх
 
Хэлэлцэж буй асуудалтай холбогдуулан Хөдөлмөр, нийгмийн хамгааллын сайд С.Чинзориг, Эрүүл мэндийн сайд Д.Сарангэрэл, Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр, мөн яамны Бодлого, төлөвлөлтийн газрын дарга Л.Мөнхзул,  Эрүүл мэндийн яамны Бодлого, төлөвлөлтийн газрын дарга Р.Оюунханд, мөн газрын Эрүүл мэндийн даатгалын бодлого, төлөвлөлт хариуцсан мэргэжилтэн О.Батбаяр, Эрүүл мэнд, нийгмийн даатгалын ерөнхий газрын дарга Д.Зоригт, мөн газрын Тэргүүн дэд дарга Ч.Алтанхуяг, Эрүүл мэндийн даатгалын бодлогын хэрэгжилтийн газрын дарга И.Энхбат, Санхүү, бүртгэлийн хэлтсийн дарга Б.Даваахүү, Хөдөлмөр, нийгмийн хамгааллын яамны Нийгмийн хамгааллын бодлогын хэрэгжилтийг зохицуулах хэлтсийн дарга Б.Батжаргал, Эрүүл мэнд, нийгмийн даатгалын ерөнхий газрын Нийгмийн даатгалын бодлогын хэрэгжилт, судалгааны газрын дарга Ц.Ганцэцэг, Эрүүл мэндийн даатгалын Үндэсний зөвлөлийн дэд дарга Д.Дэмбэрэл нар оролцов. 
 
Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Г.Баяртуяа, Р.Болормаа, референт Б.Мажигсүрэн нар байлцав. 
 
Эрүүл мэндийн даатгалын сан байгуулагдсанаас хойшхи үйл ажиллагааны болон санхүүгийн хэрэгжилтийн талаархи тайлан, мэдээлэл, мөн тус сан Эрүүл мэндийн сайдын эрхлэх асуудалд шилжихтэй холбоотой бэлтгэл ажлын талаар Хөдөлмөр, нийгмийн хамгааллын сайд С.Чинзориг, Эрүүл мэндийн сайд Д.Сарангэрэл нар мэдээлэл хийв. 
 
Хөдөлмөр, нийгмийн хамгааллын сайдын болон Эрүүл мэндийн сайдын мэдээлэлтэй холбогдуулан Улсын Их Хурлын гишүүн М.Билэгт, Х.Баделхан, Ё.Баатарбилэг нарын тавьсан асуултад Эрүүл мэндийн сайд Д.Сарангэрэл, Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр, Эрүүл мэндийн даатгалын Үндэсний зөвлөлийн дэд дарга Д.Дэмбэрэл нар хариулж, тайлбар хийв. 
 
Улсын Их Хурлын гишүүн М.Билэгт, Ё.Баатарбилэг нар үг хэлэв. 
 
Улсын Их Хурлын гишүүд Хөдөлмөр, нийгмийн хамгааллын сайдын болон Эрүүл мэндийн сайдын мэдээллийг сонсов. 
 
Уг асуудлыг 16 цаг 20 минутад хэлэлцэж дуусав.
 
Дөрөв. Төрөөс тэтгэврийн шинэчлэлийн талаар баримтлах бодлого батлах тухай Улсын Их Хурлын 2015 оны 53 дугаар тогтоолын хэрэгжилтийн талаархи Хөдөлмөр, нийгмийн хамгааллын сайдын тайлан, мэдээлэл сонсож хэлэлцэх 
 
Хэлэлцэж буй асуудалтай холбогдуулан Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр, мөн яамны Бодлого, төлөвлөлтийн газрын дарга Л.Мөнхзул нар оролцов. 
 
Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Г.Баяртуяа, Р.Болормаа, референт Б.Мажигсүрэн нар байлцав. 
 
Төрөөс тэтгэврийн шинэчлэлийн талаар баримтлах бодлого батлах тухай Улсын Их Хурлын 2015 оны 53 дугаар тогтоолын хэрэгжилтийн талаархи Хөдөлмөр, нийгмийн хамгааллын сайдын тайлан, мэдээллийг Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр танилцуулав. 
Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 
 
Улсын Их Хурлын гишүүд Хөдөлмөр, нийгмийн хамгааллын сайдын тайлан, мэдээллийг сонсов. 
 

Хуралдаан 2 цаг 00 минут үргэлжилж, 19 гишүүнээс 12 гишүүн ирж, 63.2 хувийн ирцтэйгээр 16 цаг 30 минутад өндөрлөв. 
 

 

Тэмдэглэлтэй танилцсан: 

НИЙГМИЙН БОДЛОГО, БОЛОВСРОЛ, 

СОЁЛ, ШИНЖЛЭХ УХААНЫ БАЙНГЫН 

ХОРООНЫ ДАРГА





Ё.БААТАРБИЛЭГ
 
 

Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ






Ц.АЛТАН-ОД
 

 
 
МОНГОЛ УЛСЫН ИХ ХУРЛЫН 
2017 ОНЫ НАМРЫН ЭЭЛЖИТ ЧУУЛГАНЫ 
НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 12 ДУГААР САРЫН 19-НИЙ ӨДӨР 
/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

Хуралдаан 14 цаг 30 минутад эхлэв.
 


Ё.Баатарбилэг: - Өнөөдөр нийгмийн бодлого, боловсрол, соёл, шинжлэх ухааны байнгын хорооны 2017 оны 12 сарын 19-ний хуралдааныг эхлүүлэх гэж байна. Ирвэл зохих ёстой гишүүдийн 52.6. 10 гишүүний буюу 52.6 хувьтай ирц бүрдсэн тул хурлаа эхэлье. 
 

Өнөөдрийн Байнгын хорооны хурлаар хэлэлцэх асуудлын дарааллыг Та бүхэнд танилцуулъя. 
 

Нэгдүгээрт, Бичил уурхай эрхлэгч иргэдийн талаар авах арга хэмжээний тухай Монгол Улсын Их Хурлын тогтоолын төслийн үзэл баримтлалыг хэлэлцэх эсэх тухай асуудал байгаа. 
 

Хоёрдугаарт, Ахмад настны тухай хуульд өөрчлөлт оруулах тухай, Биеийн тамир, спортын тухай хуульд өөрчлөлт оруулах тухай, Монгол хэлний тухай хуульд өөрчлөлт оруулах тухай, Мэргэжлийн боловсрол, сургалтын тухай хуульд өөрчлөлт оруулах тухай, Нийгмийн халамжийн тухай хуульд өөрчлөлт оруулах тухай хуулийн төслүүд. Анхны хэлэлцүүлэг. 
 

Гуравдугаарт, Эрүүл мэндийн даатгалын сан байгуулагдсанаас хойшхи үйл ажиллагааны болон Санхүүгийн хэрэгжилтийн талаархи тайлан, мэдээлэл, мөн тус сан Эрүүл мэндийн сайдын эрхлэх асуудалд шилжихтэй холбоотой бэлтгэл ажлын талаархи Хөдөлмөр, нийгмийн хамгааллын болон Эрүүл мэндийн сайдын мэдээлэл сонсох. 
 

Дөрөвдүгээрт, Төрөөс тэтгэврийн шинэчлэлийн талаар баримтлах бодлого батлах тухай Улсын Их Хурлын 2015 оны 53 дугаар тогтоолын хэрэгжилтийн талаархи Хөдөлмөр, нийгмийн хамгааллын сайдын мэдээлэл сонсох гэсэн ийм асуудлууд байна. 
 

Бусад. Бусад дээр санал байвал гишүүд хэлнэ биз. Байхгүй бол энэ асуудал хэлэлцэгдэхгүй. 
 

Ингээд хэлэлцэх асуудалтай холбоотой асуулттай гишүүд байна уу? 
 
Хэлэлцэх асуудал дээр өөр асуудал байхгүй байна. Хэлэлцэх асуудлаа баталъя. Хэлэлцэх асуудалдаа оръё. 
 
Нэг. Бичил уурхай эрхлэгч иргэдийн талаар авах арга хэмжээний тухай Монгол Улсын Их Хурлын тогтоолын төсөл /Улсын Их Хурлын гишүүн Т.Аюурсайхан 2016.12.28-ны өдөр өргөн мэдүүлсэн, төслийн үзэл баримтлалыг хэлэлцэх эсэх/
 

Нэгдүгээрт, Бичил уурхай эрхлэгч иргэдийн талаар авах арга хэмжээний тухай Монгол Улсын Их Хурлын тогтоолын төслийн үзэл баримтлалыг хэлэлцэнэ. 
 

Үзэл баримтлалыг Улсын Их Хурлын гишүүн Т.Аюурсайхан танилцуулна. Ажлын хэсгийг оруулъя. 
 

Материал бол эхлээд Эдийн засгийн байнгын хороонд шилжээд тэндээсээ бүх хүмүүст тараагдсан. Сүүлд нь хэлэлцэх асуудлынхаа хүрээгээр манай Байнгын хороонд харьяалагдсан байгаа. 
 

Т.Аюурсайхан гишүүн танилцуулгаа хийхийг урьж байна. 
 

Т.Аюурсайхан: - Байнгын хорооны дарга, эрхэм гишүүд ээ, 
 

Монгол Улсын 19 аймгийн 43 сум, нийслэлийн 2 дүүргийн 1929.67 га бүхий 143 талбайд бичил уурхайн дүгнэлт гарсан бөгөөд нийт 19 аймаг, нийслэлийн 2 дүүрэг, 82 суманд 580 нөхөрлөл ажиллаж бичил уурхай эрхлэгч 6055 хүн, хувиараа ашигт малтмал олборлогч 4915 хүн байгаа талаар судалгаа гарсан бөгөөд энэ тоо цаашид улам нэмэгдэх хандлагатай байна. 
 

2008 онд батлагдсан бичил уурхайг 2015 он хүртэл хөгжүүлэх дэд хөтөлбөр, Засгийн газрын 2008 оны 71 дүгээр тогтоолоор батлагдсан энэ дэд хөтөлбөрийн хэрэгжилт дууссан бөгөөд цаашид Монгол Улсын эдийн засгийг 2016-2020 онд сэргээх, эрчимжүүлэх бодлогын хүрээнд бичил уурхай эрхлэгч иргэдийн өрхийн орлогыг нэмэгдүүлэх, ажилгүйдэл, ядуурлыг бууруулах үндэсний хэмжээний бодлого, хөтөлбөрүүдэд бичил уурхай эрхлэгч иргэдийн талаар тусгайлсан дэд хөтөлбөр нэмж боловсруулах, тухайн иргэдэд ажил эрхлэлтээ өөр зэрэгцээ хэлбэрүүдийг шинээр бий болгох шаардлага тулгараад байна. 
 

Холбогдох төрийн бус байгууллагуудын явуулсан судалгаагаар бичил уурхай эрхлэгчдийн 70.9 хувь нь эрэгтэй. Бичил уурхайн үйл ажиллагаа эрхэлж буй бичил уурхайчдын дундаж нас 37 байгаа бөгөөд бичил уурхайчдын өрхийн хүн ам зүйн шинж байдлыг тодорхойлох үндсэн үзүүлэлт болох ам бүлийн тоог авч үзэхэд хамгийн олондоо 12, цөөндөө 1 ам бүлтэй байсан ба ам бүлийн тооны дундаж 4-өөс 5 хүнтэй байгаа юм. 
 

Хүн амын тооллогын үндсэн ангиллаар авч үзвэл 2 өрх тутмын нэг нь буюу 56.5 хувь нь 2-оос 5 ам бүлтэй, 4 хүн нь 1 ам бүлтэй буюу дан өрх. 39.6 хувь нь харьцангуй олон буюу 6-аас дээш ам бүлтэй өрх тус тус байна. 
 

Бичил уурхайчдын хувьд бүрэн бус дунд боловсролтой иргэд хамгийн өндөр хувийг эзэлж байна. Тодруулбал судалгаанд хамрагдсан бичил уурхайчдын 43.1 хувь нь бүрэн бус дунд боловсролтой, 12.1 хувь нь ямар нэгэн мэргэжил эзэмшсэн бол 3 хүн тутмын нэг нь бүрэн дунд, 9.2 хувь нь бага боловсролтой, 1.3 хувь нь албан боловсрол эзэмшээгүй бичил уурхайчид байгаа нь цаашид төрийн зүгээс бичил уурхай эрхлэгч иргэдэд ажил мэргэжлийн өөр төрлийн богино хугацааны сургалт, давтан сургалт явуулах, дадлагажуулах үр дүнг харгалзан санхүүжилтийн тогтолцоо бүрдүүлэх чиглэлд анхаарч ажиллах шаардлагатай байгаа юм. 
 

Холбогдох төрийн бус байгууллагын явуулсан судалгаанд хамрагдсан бичил уурхайчдын 62.1 хувь эрүүл мэндийн даатгалын шимтгэл тогтмол төлдөг. 32.2 хувь нь нийгмийн даатгалд хамрагдсан талаар дурдсан байна. 
 

Цаашид эдгээр иргэдийг эрүүл мэндийн болон нийгмийн даатгалд хамрагдах нөхцөлийг бүрдүүлэх шаардлага тулгарч байна. Бичил уурхай эрхлэгчдийн хувьд өрхийн орлого бичил уурхайгаас шууд хамааралтай. Нийт орлогод бичил уурхай эрхэлснээс олох орлогын хэмжээ голлох байр суурийг эзлэх хандлагатай байна. 
 

Эдгээрээс өрхийн орлогын дийлэнхийг бүрдүүлдэг хамгийн гол эх үүсвэр аль нь болохыг авч үзвэл нэгдүгээрт бичил уурхайгаас олох орлого, хоёрдугаарт хүүхдийн мөнгө, гуравдугаарт цалин хөлс тус тус орж байгаа бөгөөд бичил уурхайчдын дийлэнхи нь буюу 63.9 хувь нь бичил уурхайгаас олох орлого өрхийн орлогод томоохон байр суурь эзэлдэг гэж хариулсан ба энэ нь хариултын бусад сонголтоос 20 дахин өндөр үзүүлэлт болж байгаа юм. 
 

Үүнээс харахад бичил уурхайн үйл ажиллагаа төвлөрсөн засаг захиргааны нутаг дэвсгэрт өрхийн болон жижиг үйлдвэрлэл, үйлчилгээний газруудыг тусгайлан байгуулах. Тэдгээрт бичил уурхай эрхлэгчдэд ялангуяа уул геологийн нөхцөл нь хүндэрсэн, хөдөлмөрийн аюулгүй байдлын асуудал хурцадсан газруудад ажиллаж буй иргэдэд шинээр өөр төрлийн хөдөлмөр, бичил жижиг бизнес эрхлэх боломжийг олгох удирдлага, зохион байгуулалт, хүртээмжтэй санхүүжилтийн эх үүсвэрээр хангаж ажиллах нь чухал болох нь харагдаж байна. 
 

Швейцарийн хөгжлийн агентлагийн тогтвортой бичил уурхайн төслийн санхүүжилтээр 2015-2016 онд Америкийн Нэгдсэн Улсын Азийн сангийн “Байгаль орчныг хамгаалахад талуудын оролцоог нэмэгдүүлэх нь II” төсөлтэй хамтран бичил уурхайн үйл ажиллагааны улмаас эвдэгдэн орхигдсон нийт 9 аймгийн 14 сумын 23 газар буюу 144.3 га талбайд техникийн болон биологийн нөхөн сэргээлт хийсэн байна. 
 

Тус агентлагийн зүгээс 2015 оноос хойш 4 үе шаттай тогтвортой бичил уурхай төслийг хэрэгжүүлж нийт 14.98 сая швейцарь франк хүртэлх буцалтгүй тусламжийг үзүүлээд байгаа бөгөөд уг төсөл нь 2018 онд дуусгавар болж байгаа юм. 
 

Тогтоолын төслийн хэрэгжүүлэхэд бичил уурхай эрхлэгч иргэдийн үйл ажиллагаа, эрх зүйн орчин нь тэдгээр иргэдийн нийгмийн хамгааллын асуудлаар хамтран ажиллаж, санхүүжилт олгох боломжтой гэж үзсэн дараахь олон улсын байгууллагуудыг судалж байна. 
 

Хөдөлмөр эрхлэлт, нийгмийн хамгаалал, байгаль орчин, уул уурхайн чиглэлээр Монгол Улсын Засгийн газартай хамтран ажиллаж санхүүгийн дэмжлэг үзүүлдэг байгууллагууд нь Швейцарийн хөгжлийн агентлаг, Нэгдсэн Үндэстний Байгууллагын Хүн амын сан, Нэгдсэн Үндэстний Байгууллагын Сургалт, судалгааны хүрээлэн, Японы ЖАЙКА олон улсын байгууллага, Бүгд Найрамдах Хятад Ард Улсын Засгийн газар, Япон Улсын Ядуурлыг бууруулах сан, Азийн хөгжлийн банк, Европын Холбоо, Германы Олон улсын хамтын ажиллагааны нийгэмлэг зэрэг байгууллагуудыг нэрлэж болно. 
 

Улсын Их Хурлын тогтоолын төсөлтэй холбогдуулж холбогдох төрийн бус байгууллагуудын зүгээс тогтоолын төсөл батлагдсанаар бичил уурхай эрхэлж буй иргэдийн талаар төрөөс баримталсан тодорхой бодлого болж улмаар бичил уурхай эрхлэгчдэд чиглэсэн дэд хөтөлбөр боловсруулж хэрэгжүүлэхийг зорьж байгааг дэмжиж байгаа. 
 

2017 онд хийсэн судалгааны дүнгээс харахад орон нутагт амьдарч буй бичил уурхай эрхлэгчид цаашид мэргэжил эзэмших, бичил жижиг бизнес эрхлэх хөнгөлөлттэй нөхцөлөөр олгогдох зээлд хамрагдах хүсэлтэй байна гэсэн саналыг хамгийн их өгсөн. 
 

Тогтоолын төсөлд тусгагдсан бичил уурхай эрхлэгч иргэдэд мэргэжлийн сургалт явуулах, бичил жижиг бизнес эрхлэхэд нь дэмжлэг үзүүлэх замаар бичил уурхайгаас өөр ажлын байранд шилжүүлэх, орон нутагт ажлын байрыг нэмэгдүүлж ядуурлыг бууруулах заалтууд нь бичил уурхай эрхлэгч иргэдийн хэрэгцээ хүсэл шаардлагад бүрэн нийцэж байгаа гэсэн саналуудыг удаа дараа илэрхийлсээр байна. 
 

Уул уурхайн салбарын судлаачид болон эдийн засагчид Монгол Улсад бичил уурхай үүссэн шалтгааныг шилжилтийн үеийн үйл явц, ажилгүйдэл, байгалийн гамшиг, зуд, ашигт малтмалын нөөцийн орд, илэрцийн геологийн өвөрмөц тогтоц, уул уурхайн олборлох аж ахуйн нэгжүүдийн хариуцлагагүй үйл ажиллагаа зэрэг хүчин зүйлүүдтэй холбон үзэж тайлбарладаг. 
 

Монгол Улсын Засгийн газрын 2008 оны 71 дүгээр тогтоолоор бичил уурхайг 2015 он хүртэл хөгжүүлэх дэд хөтөлбөр баталсан ч хэрэгжилт хангалтгүй байсаар хөтөлбөрийн хэрэгжих хугацаа дуусгавар болсон. 
 

Иймд ажилгүйдэл, ядуурлыг бууруулах, өрхийн орлогыг нэмэгдүүлэх үндэсний хэмжээний бодлого, хөтөлбөрүүдэд бичил уурхай эрхлэгч иргэдийн талаар тусгайлсан дэд хөтөлбөр нэмж боловсруулах, тэдгээрийн ажил эрхлэлтийн өөр зэрэгцээ хэлбэр орон нутгийн нөхцөлд тохирсон шинэ ажлын байруудыг бий болгох, мэргэжлийн боловсролын төрөл бүрийн сургалтын тогтоог бүрдүүлэх, бичил уурхайн үйл ажиллагаа, төвлөрсөн засаг захиргааны нутаг дэвсгэрт өрхийн болон жижиг үйлдвэрлэл, үйлчилгээний газруудыг тусгайлан байгуулахыг дэмжих тэдгээрт бичил уурхай эрхлэгчид, ялангуяа уул геологийн нөхцөл нь хүндэрсэн, хөдөлмөрийн аюулгүй байдлын асуудал хурцадсан газруудад ажиллаж буй иргэдэд шинээр хөдөлмөр, бичил жижиг бизнес эрхлэх боломжийг олгох, удирдлага, зохион байгуулалт, хүртээмжтэй санхүүжилтийн эх үүсвэрээр хангаж ажиллах гэсэн тодорхой зорилтуудын хүрээнд Монгол Улсын Их Хурлын тогтоолын төслийг боловсруулсан болно. 
 

Төрөөс эрдэс баялгийн салбарт баримтлах бодлогын 3.1.2 дахь заалт, Монгол Улсын Засгийн газрын 2016-2020 оны үйл ажиллагааны хөтөлбөрийн 2.64-т тус тус бичил уурхайгаар ашигт малтмал олборлогч иргэдийг хууль ёсны бүтцээр хоршиж ажиллах чиглэлийг дэмжих, холбогдох эрх зүйн зохицуулалтыг боловсронгуй болгох арга хэмжээг хэрэгжүүлэхээр заасан. 
 

Монгол Улсын Засгийн газраас баталсан “Ядуурлыг бууруулах үндэсний хөтөлбөр”, “Өрхийн хөгжлийг дэмжих үндэсний хөтөлбөр” зэрэг ажилгүйдэл, ядуурлыг бууруулах үндэсний хэмжээний бодлого, хөтөлбөрүүдэд бичил уурхай эрхлэгч иргэдийн талаар тусгай дэд хөтөлбөр нэмж боловсруулах, ажил эрхлэлтийн зэрэгцээ хэлбэр, орон нутгийн нөхцөлд тохирсон ажлын байруудыг шинээр бий болгох, мэргэжлийн боловсролын төрөл бүрийн сургалтын тогтолцоог бүрдүүлэх, бичил уурхай эрхлэгч, тэр дундаа уул геологийн нөхцөл нь хүндэрсэн, хөдөлмөрийн аюулгүй байдал хурцадсан газруудад бичил уурхай эрхэлж буй иргэдэд ажил хөдөлмөр эрхлэх, шинээр бичил жижиг бизнес эрхлүүлэх боломжийг олгох талаар төрийн зүгээс удирдлага, зохион байгуулалтаар хангах, зохих санхүүжилтийн эх үүсвэрийг бий болгох, тухайн иргэдэд мэргэжил эзэмшүүлэх богино хугацааны болон давтан сургалт явуулах, дадлагажуулах, сургалтын болон дадлагажуулах талаархи харилцааг зохицуулахаар тусгагдсан байгаа. Ингэхдээ шаардагдах төсвийг гадаадын улс орнууд болон олон улсын байгууллагуудтай тусгайлсан төсөл, хөтөлбөр боловсруулж хамтын ажиллагааг өргөжүүлэх замаар бүрдүүлэх, үр дүнд суурилсан санхүүжилтийн тогтолцоог бий болгож, бичил уурхай эрхлэгч иргэдийн нийгмийн болон эдийн засгийн баталгааг сайжруулахаар тусгагдсан байгаа. 
 

Монгол Улсын Их Хурлын тогтоолын төсөл нь нийт 3 зүйл, 3 заалтаас бүрдсэн бөгөөд холбогдох хуулиудад нийцсэн болно. 
 

Энэхүү тогтоолын төсөл батлагдсанаар бичил уурхай эрхэлж буй иргэдийн талаар төрийн зүгээс тусгайлсан бодлоготой болж дэд хөтөлбөрүүд шинээр нэмж боловсруулагдах ач холбогдолтой юм. 
 

Тухайн бодлого, дэд хөтөлбөрүүд хэрэгжсэнээр орон нутгийн нөхцөлд тохирсон ажлын байрууд шинээр бий болж бичил уурхай эрхлэгч иргэдийн ажил эрхлэлтийн өөр зэрэгцээ хэлбэрүүд бий болохоос гадна мэргэжлийн боловсрол олгох богино хугацааны болон давтан сургалт явуулах, дадлагажуулах хугацаанд тэдгээр иргэдэд тодорхой санхүүжилтийн эх үүсвэр олгох замаар өрхийн амьжиргааг дэмжих боломж бүрдэх юм. 
 

Улмаар тухайн орон нутагт бичил буюу жижиг бизнес эрхлэгчдийг шинээр бий болгох замаар орон нутагт үйлдвэрлэл, үйлчилгээ болон мөнгөний эргэлт нэмэгдэж орон нутгийн төсөвт тодорхой хэмжээний төлбөр, татвар хураамжийг бүрдүүлэх зэрэг бодит үр дүн гарах юм. 
 

Энэхүү тогтоолын төсөл нь Монгол Улсын Үндсэн хууль, Иргэний хууль, Жижиг, дунд үйлдвэрлэлийг дэмжих тухай хууль, Ашигт малтмалын тухай хууль болон холбогдох бусад хууль тогтоомжуудтай нийцэж байгаа болно. 
 

Тогтоолын төслийн үзэл баримтлалыг хэлэлцэж дэмжиж өгөхийг Байнгын хорооноос хүсье. 
 

Анхаарал тавьсанд баярлалаа. 
 

Ё.Баатарбилэг: - Т.Аюурсайхан гишүүнд баярлалаа. Ажлын хэсэг танилцуулъя. Бичил уурхай эрхлэгч иргэдийн талаар авах арга хэмжээний тухай Монгол Улсын Их Хурлын тогтоолын төслийг хэлэлцүүлэгт Хөдөлмөр, нийгмийн хамгааллын яамны Мэргэжлийн боловсрол, сургалтын хэлтсийн дарга А.Халиунаа, Тогтвортой бичил уурхай төслийн Үндэсний зохицуулагч Б.Алтанбагана, Тогтвортой бичил уурхай төслийн Засаглал, бодлогын ахлах эксперт Т.Энхцэцэг, “Монголын бичил уурхайн нэгдсэн дээвэр холбоо”-ны гүйцэтгэх захирал Д.Баярмаа гэсэн ийм бүрэлдэхүүн байна. 
 

Тогтоолын төслийг санаачлагч гишүүнээс асуух асуулттай гишүүд байвал нэрсээ өгье. Г.Мөнхцэцэг гишүүнээр нэрс авлаа. М.Оюунчимэг гишүүн. 
 

М.Оюунчимэг: - Өдрийн мэнд хүргэе. Бичил уурхай эрхэлж байгаа энэ хүмүүсийн хүний эрх талаасаа нийгмийн халамж, нийгмийн асуудалд анхаарал тавина гэж байгааг бол хүлээн зөвшөөрч байна. Энэ бол чухал л даа. 2005 онд анх ямар байдалтай байлаа. Тэр үед бол нөгөө мөнгөн усаараа яадаг. Байгаль орчин бохирдуулах, тэнд бол бүхий л хууль зөрчсөн замбараагүй юмны үүр уурхай нь бол бичил уурхай буюу гар аргаар алт олборлох тэр хүмүүс байсан. Гэмт хэрэг, хүний амь, элдэв өвчин гээд л. 
 

Өнөөдрийн байдлаар энэ хэр зэрэг буурсан бэ? 2005 оноос хойш бичил уурхайн олборлолттой энэ хүмүүсийг анхааруулах талаар олон тогтоол, журам гарлаа. Сүүлдээ Ашигт малтмалын газар, тэгээд Байгаль орчин, аялал жуулчлалын яамнаас өгсүүлээд ямар ч байсан төр тодорхой хэмжээгээр хяналтдаа авсан. Гэхдээ бүрэн хяналтад бол авч чадаагүй. 
 

Сая өнгөрсөн долоо хоногт Өргөдлийн байнгын хороо бүх 21 аймгийн удирдлагуудтай тэгээд энэ газрын доорхи ашигт малтмалын чиглэлээр үйл ажиллагаа эрхэлдэг компаниудын ингээд төлөөлөл бүгд суугаад уулзахад хамгийн их бухимдал төрүүлж байгаа. Одоо орон нутагт. Энэ бол бичил уурхай эрхлэгчид. 
 

Өнөөдөр тэд нар олборлоод л тэр газраа орхиод явчихдаг. Газар сэндийлж хамгийн их эвдэрсэн. Одоо байгаль орчинд хамгийн их гамшиг, сөрөг нөлөө үзүүлэх энэ үйл ажиллагааг бичил уурхай эрхлэгчид хийж байна гэдгийг өнөөдөр 21 аймгийн Засаг дарга нар бараг л одоо толгой бариад хэлэх үг олдохгүй байна гээд ярьж байсан л даа. 
 

Тэгэхээр энд ер нь одоо яаж хандах ёстой юм. Мэдээж нэг талаасаа нийгмийн хамгаалал тал дээр нь бид арга хэмжээ зайлшгүй авах шаардлага ингээд тулгарч байгаа юм байна. Нөгөө талаасаа энэ хүмүүсийг бас хариуцлагатай болгох. Нэгэнт л тэндээс ашиг олж байгаа бол эргээд байгалиа нөхөн сэргээчихдэг байх. Эрүүл мэнд юм уу, нийгмийн даатгалаа төлчихдөг байх. Өөрсдөө ч бас хамаарах сонирхолтой хүмүүс нь их байгаа байх. 
 

Гэхдээ л ер нь нэг тийм зэрлэг маягийн байдалдаа илүү их дасна. Тэрийгээ илүү их үздэг. Татвар болон ер нь тэр хувиараа хөдөлмөр эрхлэгч, ажил хөдөлмөр эрхэлж байгаа статистикт ороогүй гээд. Ерөнхийдөө нэг л тийм эрх чөлөө нь ихэдсэн хүмүүс байгаад байгаа нь харагдаад байгаа юм л даа. 
 

Өнөөдөр тэр Б.Алтанбагана билүү. Өөрөө бас оролцож байсан. Саяны тэр манай Байнгын хорооны хуралд. Тийм ээ. Тэгээд харж байхад бүгд яг энэ дээр л гомдол гаргаад байгаа. Тэгээд хариуцлагатай болгоочээ. Энэ хүмүүст хэн ямар хариуцлага одоо хүлээлгэх юм бэ гэсэн асуудал гарч байсан л даа. 
 

Эргээд нөгөө нэг уул уурхайн том компанид биш бичил уурхайгаас болоод Монголын эдийн засгийг урагш нь авч явж байгаа уул уурхайн салбарын нэр хүнд бол асар их унаад байна. Тийм учраас бичил уурхайтайгаа төр одоо ажиллаач ээ. Эд нарыгаа анхааралдаа аваач ээ гээд хэлсэн. 21 аймгийн Засаг дарга нар энэ яамдын сайд нар хүртэл хэлж байсан л даа. 
 

Тэгэхээр энэ тал дээр ер нь та нар хэр юм хийж байна вэ? Энэ дээр хэлэх санаа юу байна вэ? Энэ талаар би нэг тодорхой асуултад хариулт авъя гэж бодож байна. 
 

Ё.Баатарбилэг: - Ажлын хэсэг. Т.Аюурсайхан гишүүний микрофон. Дараа нь ажлын хэсгээс. 
 

Т.Аюурсайхан: - Улсын хэмжээнд бас бичил уурхай эрхлэгч иргэдийн бас нийгмийн хамгааллын асуудал, за энэ байгаль орчны асуудал, энэ эрх зүйн хууль тогтоомж зөрчигдөж байгаа байдал. Тэнд хөдөлмөрийн аюулгүй байдал алдагдаж байгаа иргэд бас амь насаараа хохирч байгаа энэ байдал бол бас нэлээн одоо газар авсан байгаа. 
 

Тэгээд үнэхээр улсын бас энэ хүндрэлтэй шилжилтийн энэ хөгжиж байгаа энэ эдийн засгийн хувьд энэ уул уурхайн салбар эдийн засагт бас бүх түвшинд нэлээн голлох үүрэг үзүүлж байгаа л даа. 
 

Бичил уурхайд одоо хөдөлмөр эрхэлж байгаа иргэд бол тэнд одоо ихэвчлэн аргагүйн эрхэнд өрхийн амьжиргаагаа залгуулахын тулд одоо тэнд хөдөлмөр эрхэлдэг. Тэнд бол цөөнхи хэсэг нь бас тодорхой хэмжээний бас орлогын хуримтлалыг бий болгодог бол дийлэнхи олонхи нь одоо тэнд зөвхөн өрхийн орлогоо залгуулах хэмжээний. Тэгээд үүнд бол бас хууль зөрчсөн асуудалд ордог. Байгаль орчныг сүйтгэсэн асуудалд ордог. Өөрсдөө амь нас, эрүүл мэндээрээ хохирдог ийм явдал байгаа. 
 

Энэ бол юунаас болоод байна гэх юм бол үнэхээр тэнд зэрэгцээ бас ажлын байр байхгүй байна. Ажлын байранд шилжээд ажиллая гэх юм бол тэр бичил уурхай эрхэлж байгаа иргэд маань өөрсдөө одоо боловсролын түвшингөөр бас нэлээн дутмаг байна. Тухайлбал, бичил уурхай эрхлэгч иргэдийн зөвхөн 12 хувь нь л одоо мэргэжлийн техникийн болон одоо дээд боловсрол эзэмшсэн байхад бусад нь бага буюу дунд боловсролтой болон албан боловсрол огт эзэмшээгүй ийм иргэд байгаа юм. 
 

Тийм учраас энэ тогтоолын төслийн ач холбогдол нь энэ ажлын бусад зэрэгцээ ажлын байрыг бий болгох. Энэ замаар тэр ажлын байрыг нь илүү баталгаатай, илүү одоо эдийн засгийн үр өгөөжтэй, илүү одоо эрх зүйд нийцсэн, хууль, эрх зүйд нийцсэн ийм ажлын байр луу шилжүүлэх. Ингэхдээ боловсрол, дадлагажуулах, мэргэшүүлэх энэ асуудлуудыг хамтад нь хийх шаардлагатай. Тэгээд үүнийг хийдэг бас олон улсын төсөл, хөтөлбөрүүдэд бас тогтоол санаачлагчийн зүгээс бас нэлээн хандаж үзсэн. Тэгээд энэ дагуу нэлээн бодитой ажлуудыг бас Засгийн газраас хэрэгжүүлэх ийм боломжтой юм билээ. 
 

Ингээд М.Оюунчимэг гишүүний лавлаж байсан бас тоо баримт, бусад одоо мэдээлэл дээр ажлын хэсгээс нэмж мэдээлэл өгөх үү? 
 

Ё.Баатарбилэг: - 2 дугаар микрофон. Ажлын хэсэг. 2 дугаар микрофоныг өгөөрэй. 
 

Д.Баярмаа: - Юуны өмнө энд хүрэлцэн ирсэн эрхэм гишүүд Та бүгдийн энэ өдрийн мэндийг хүргэе. “Монголын бичил уурхайн нэгдсэн дээвэр холбоо”-ны гүйцэтгэх захирал Д.Баярмаа. 
 

Та бүхэнд бас нэг тодорхой нэг товч мэдээлэл өгөх хэрэгтэй байна. “Монголын бичил уурхай нэгдсэн дээвэр” холбоонд бол одоогоор Монгол Улсын хэмжээнд үндэсний хэмжээнд үйл ажиллагаа явуулдаг 16 аймгийн 45 сумын 6300 гаруй гишүүд нэгдсэн байж байгаа. Тэр дотор бол 480 нөхөрлөл бол эгнээндээ бүртгэгдсэн явж байгаа. 
 

Яг өнөөдрийн хэмжээнд хуулийн хүрээнд албажаад явж байгаа нь 6300 гишүүд маань яг Монгол Улсад өнөөдөр мөрдөгдөж байгаа Ашигт малтмалын тухай хуулийн 4.1.23 дахь заалтын хүрээнд. Мөн Газрын тухай хуулийн тэр 16.1.11 дэх заалт. Мөн Төрөөс эрдэс баялгийн салбарт баримтлах бодлого. Мөн Засгийн газрын 2016-2020 оны мөрийн хөтөлбөр заалт, 2 хөтөлбөр. Сая Засгийн газрын 2017 онд батлагдсан 151 дүгээр тогтоолын хүрээнд бүгд албажаад ингээд албаны ёсны хариуцлагатай бичил уурхайчид гэж явж байгаа. 
 

Гэтэл энэ хариуцлагатай, хэдийгээр хариуцлагаар бичил уурхайчдыг иргэний нийгмийн байгууллагууд төлөвшүүлээд ингээд явж байгаа бол үүний хажуугаар хариуцлагагүй хэсэг бүлэг бас хүмүүс байна. Ер нь бол нийгэмд хандаж байгаа хандлага бол бичил уурхайчин гэж хэн юм бэ. ХАМ буюу хувиараа ашигт малтмал, нинжа гэж хэн юм. Энэний ялгаа заагийг ерөөсөө орон нутагт очоод бид нар сургалт хийгээд, мэдээлэл хийгээд нөлөөллийн ажил, энэний ялгаа заагийг ерөөсөө манай иргэд, төрийн байгууллагууд бас мэдээлэл их муу байна. Энэ тал дээр манайх 2017 онд бол бүх аймаг, орон нутгаар явж ажилласан. 
 

Гэтэл өнөөдөр бид нар бичил уурхайчдыг иргэний хуулийн тэр 481, 35, 36-д заасны дагуу нөхөрлөл, хоршооны зохион байгуулалтад ороод албажуулаад өнөөдөр энэ 6300 гаруй гишүүдийг эгнээндээ нэгтгээд явж байна. Гэтэл энэний хажуугаар манай холбоонд гишүүнчлэлгүй мөртлөө тухайн орон нутагт нь том том техниктэй техникжсэн, хөрөнгө мөнгөтэй нөлөө бүхий хүмүүс өөрсдөө ийм бичил уурхай руу маш ихээр орж ирсэн ийм бүлэг хүмүүс бий болоод гараад ирсэн байна. Яг газар дээр нь бид нар ингээд очоод үзэхээр энэ нөлөө бүхий хүмүүс дээр ямар хүмүүс байна вэ гэхээр рецедив гэмт хэрэгтнүүд их байна, бөхчүүд их байна, боксчингууд их байна. Энэ хүмүүс дээр өнөөдөр бид нар хэдийгээр иргэний байгууллага ч гэсэн бид нар битгий хэл өнөөдөр төр энэ дээрээ хүчрэхгүй ийм дарамттай газрууд бол нэлээдгүй олон байдаг. 
 

Тэгэхээр бид өнөөдөр хувиараа ашигт малтмал олборлоод яваад байгаа тэр хууль бус иргэд өнөө маргаашийнхаа орлоготой болгох гээд тэр хүүхдийнхээ сургалтын төлбөрийг төлөх гээд яваад байгаа тэр иргэдтэй бид нар илүү хамтарч ажилладаг иргэний нийгмийн байгууллагууд. Олон улсын байгууллагын төсөл, хөтөлбөрийн юунд хамтраад ажиллаад явж байгаа. 
 

Тэгэхээр бичил уурхайчин гэдэг бол яг хууль эрх зүйн хүрээнд албажаад албан ёсны зохион байгуулалтад орсон иргэд. Орон нутгийн Засаг захиргаа, удирдлагатай яг газар дээр нь очоод бид нар уулзалт хийгээд явахад бичил уурхайчин, хувиараа ашигт малтмал хоёроо ингээд ялгадаггүй. Тэгээд тэрийг нь бид нар энэ жилийн хугацаанд хангалттай ялгаа зааг нь тайлбарлаж өгч энэ талаар бүх мэдээлэл, шторк хийж бүх талын мэдээллүүдийг ингээд цацаж явсан. Шинэ журам гарсантай холбогдуулаад. 
 

Ер нь бол 2008 онд бичил уурхай дээр түр журам батлагдсан. Түүнээс хойш 2010 онд Засгийн газрын 308 дугаар тогтоол, сая ахиад шинэчлэгдээд Засгийн газрын 151 дүгээр тогтоолын үе үеийн Засгийн газрууд дээр бол ингээд бичил уурхайн талын эрх зүйн орчныг бол сайжруулаад яваад байгаа энэ сайн талууд байна. 
 

Гэхдээ энэ бичил уурхай дээр оролцож байгаа төр талаасаа хариуцлагын тогтолцоо жаахан сул байна гэдэг тал дээр бас манай иргэний нийгмийн байгууллагууд нэлээдгүй энэ дээр. Ер нь тухайн орон нутагт ороод ажлаад тэр газар дээр нь очоод үзэхэд тэр хариуцлага тооцох механизмаа бүрэн гүйцэд хүмүүс нь тооцож чадахгүй байгаа юм уу гэсэн ийм бас бодол төрж байна. 
 

Тэгээд өнөөдөр бичил уурхайчид 2015-аас өнөөдөр 2017 оны хооронд бичил уурхайчдын энэ Швейцарийн хөгжлийн агентлагийн “Тогтвортой бичил уурхай” төсөл маш олон нөхөрлөлүүдийг нөхөн сэргээлтийн аргачлалд сургасан. Азийн сан тэр ESEC II[Engaging Stakeholders in Environmental Conservation Project Phase II, Байгаль орчныг хамгаалахад талуудын оролцоог нэмэгдүүлэх нь-II] төслийн хүрээнд. Энэ сайн туршлагууд нь өнөөдөр биеллээ олоод сая 2017 оны 8 сард Байгаль орчин, аялал жуулчлалын сайд, Уул уурхай, хүнд үйлдвэрийн яамны сайдтай хамтарсан тушаалаар бичил уурхайчид өөрийн гэсэн нөхөн сэргээлтийн аргачлалтай болсон. 
 

Энэ аргачлал нь өөрөө хямд төсөр зардлаар, олон хүний хүч хөдөлмөрөөр тэр байгалийг эргээд нөхөн сэргээдэг ийм шинэ тогтолцоо гарч ирсэн. Энэ бол одоо сайн туршлага. Энэ сайн туршлагыг бид нар 2015, 2016 онд улсын хэмжээгээр радио, телевизээр, вебсайтуудаар, сонин, телевизээр маш их цацагдсан. Энэ жилийн хувьд энэ аргачлал нь батлагдаад ирсэнд бас бид бүхэн баярлаж явж байгаа. 
 

Дээрээс нь хүний эрх талаас бол яг манай Монголын бичил уурхай…/минут дуусав/
 

Ё.Баатарбилэг: - Цаг дууссан. М.Оюунчимэг гишүүн тодруулъя. 
 

М.Оюунчимэг: - Сая Д.Баярмаа захирал яг хөндлөө л дөө. Миний хэлээд байгааг хэллээ. Тэр нэг бүлэг хүмүүс буюу тэр хүмүүс нь одоо давамгайлчихаад байна. Нөгөө бөхчүүд, рецедив гэмт хэрэгтэн ч гэдэг юм уу. Нээрээ тэр хэсэг чинь маш хүчтэй болоод хэнд ч дийлдэшгүй болчихоод байна шүү дээ. 
 

Тэгээд одоо танай энэ бичил уурхайн нэгдсэн дээвэр холбоон доор нэгдсэн тэр бичил уурхайн бүртгэлтэй хүмүүс л энэ Их Хурлаас гарах тогтоол хамаарна гэж үзвэл түүн шиг өрөөсгөл болчихно шүү дээ. Нэгэнт л ийм тогтоол хэрвээ гарах бол нөгөө хүмүүс ч гэсэн бид бичил уурхай гээд нэрээр бас энд хамаарагдах болох уу. Үүнийг тэгээд хэн ялгах вэ. Хэн энд хяналт тавих вэ. Эсвэл тэр хүмүүс тэгээд дураар нь орхих юм уу. Эсвэл та нараар бичил энэ нэгдсэн холбоо, холбогдох яамтайгаа нийлж байгаад бас тэрийгээ журамлаж тийм хүмүүсийг орох нөхцөлийг хааж өгөх тийм хууль эрх зүйн актыг гаргах шаардлагатай байна уу? Энэ тал дээр та нар юу хэлмээр байна. Энэ дээр нэг товчхон хариулт өгчих. 

Ё.Баатарбилэг: - 2 дугаар микрофон. Ажлын хэсэг. 
 
Д.Баярмаа: - Ер нь бол яг энэ албан ёсны бичил уурхайчдыг үнэмлэхжүүлэх шаардлагатай байгаа байхгүй юу. Бид бас Цагдаагийн ерөнхий газартай хамтран ярьж байгаа. 
 


Ер нь үнэмлэхэжсэн бичил уурхайчид квоттой байх ёстой. Үнэхээрийн бичил уурхайчин мөн юм уу гэдэг дээр. Тэгэхгүй бол үнэмлэх байхгүй болохоор хэн дуртай нь. Одоо тэр техниктэй хүмүүс чинь ерөөсөө бичил уурхай нэрийн доор компаниуд ч гэсэн ороод ирчихсэн явж байгаа. Татвараас зайлсхийгээд бичил уурхай руу орсон явдлууд нэлээд. Өнөөдөр Монголбанкинд тушааж байгаа алтны хэмжээ ч гэсэн маш. Иргэдээс тушааж байгаа алтны хэмжээ нэмэгдээд байгаа шүү дээ. Энэ нь цаанаа компаниудаас орж ирж байгаа. Ард нь дандаа нэг ашиг сонирхол явагдсан. Орон нутагт очоод ийм асуудлууд нэлээд байдаг. 
 


Тэгэхээр энэ дээр бол бид нар энэ үнэмлэхжүүлэх ажлыг бас яаралтай хэрэгтэй. Уул уурхай, хүнд үйлдвэрийн яам, Ашигт малтмал, газрын тосны газартай бол бид нар хамтран ажлаад энэ асуудлуудыг бас тавиад явж байгаа. 
 


Тэгээд шинэ гарсан дүрэм журам дээр бол манайх бүх талаараа ажлын хэсэгт нь бас хамтраад ингээд оролцоод явж байгаа. Түрүүний хүний эрх талаасаа та бас асууж байсан. Ер нь бол яг манай холбоонд гишүүнчлэлтэй болсон нь хүний эрх талын асуудал бол 95 хувь багассан. Ийм тоон судалгаа гардаг. Бид уул уурхай, аврах ангитай хамтарч ажилладаг. 

 


Тэгэхээр мэдээж тэр хүмүүсийг зохион байгуулаад албажуулж байгаа юм чинь…/минут дуусав/
 


Ё.Баатарбилэг: - Х.Баделхан гишүүн асуултаа асууя. 
 


Х.Баделхан: - Баярлалаа. Ер нь бичил уурхай эрхлэгчдийг бол төрөөс анхаарах ёстой л доо. Ялангуяа нийгмийн асуудал дээр анхаарах ёстой. Зохион байгуулалтад орох ёстой. Тэгээд энэ үүднээс энэ тогтоолын төслийг дэмжиж байгаа. 

 


Бичил уурхайчдын эрх ашгийг хамгаалсан төрийн бус байгууллага байгуулагдаад бас ингэж чармайлттай ажиллаж байгаа нь бас сайшаалтай байна. Би хэд хэдэн асуулт асуух гэсэн. Яг өнөөдрийн байдлаар энэ төрийн байгууллага, орон нутгийн төрийн байгууллага энэ бичил уурхайчдыг бүртгэх, ялангуяа тэдний тэр аюулгүй байдлыг хангах талаар, хөдөлмөр хамгааллын талаар, аюулгүй байдлын талаар ер нь яаж ажиллаж байгаа юм бол. 

 


Хамгийн гол асуудал бол тэр хөдөлмөрийн аюулгүй байдлын асуудал шүү дээ. Үүнийг одоо орон нутагт яг хариуцаад хийж байгаа хүн байгаа юм уу? Хариуцаж байгаа эзэн байгаа юм уу? 

 


Дараагийн нэг асуудал бол энэ бичил уурхай эрхлэгчдийн судалгаа бол нэлээн дэлгэрэнгүй гарсан байна. Гэтэл эдний одоо хийж байгаа ажлын үр дүнгийн талаар ямар нэгэн судалгаа байна уу? Улсын хэмжээнд бол яг ийм ийм юм олборлосон. Энэ хэмжээний орлого оруулсан. Улсад бас ийм хэмжээний ийм орлого оруулсан байна гэсэн тодорхой тооцоо судалгаа байдаг болов уу гэсэн хэдэн хэдэн асуулт байна. Баярлалаа. 

 


Ё.Баатарбилэг: - Хэн хариулах вэ? Ажлын хэсэг. Хөдөлмөр, нийгмийн хамгааллын яамны. Энэ хөдөлмөрийн аюулгүй байдал тал дээр асуулт асууж байна. Хоёрдугаарт, энэ тооцоо судалгаан дээр. Т.Аюурсайхан гишүүн хариулах уу? 
 


Т.Аюурсайхан: - Энэ бичил уурхай эрхлэх гэж байгаа иргэдийн хувьд энэ хөдөлмөрийн аюулгүй байдлын асуудал бол нэлээн ноцтой асуудал байдаг л даа. Жишээ хэлэх юм бол Налайхын уурхайд 2006-2016 онд буюу сүүлийн 10 жилд 300 гаруй ослын дуудлага ирж 125 хүн амь насаа алдаж, 287 хүн амь аврагдсан ийм тоо байна. 

 


Зөвхөн 2017 онд гэхэд тус уурхайд 13 осол бүртгэгдэж, 13 хүн үйлдвэрлэлийн ослын улмаас амь насаа алдсан ийм мэдээ байгаа. Өнгөрсөн сар гэхэд Та бүхэн санаж байгаа байх. Налайхын уурхайд бас хоёр иргэн уурхайн ослоор амь насаа алдсан байгаа. 

 


Тэгээд үүнийг бас таслан зогсоохын тулд орон нутгийн засаг захиргаа энэ хууль хяналтын байгууллагатай хамтарч мэргэжлийн хяналтын байгууллага, цагдаа, прокурортой хамтарч бас тодорхой арга хэмжээнүүд явуулдаг. Зөвшөөрлийг нь шалгаж албадан зогсоох ийм арга хэмжээнүүдийг бас нэлээн их явуулдаг л даа. Энэ онцгой байдлын бас аврах анги нэлээн хөдөлмөрийн аюулгүй байдал дээр оролцохдоо голдуу осол болсны дараа аврах, ослоос урьдчилан сэргийлэх дээр бас төдийлөн хангалттай ажиллаж чадахгүй байдаг. 

 


Энэ бичил уурхай эрхлэгчдийг бас одоо хууль бусаар ихэвчлэн хууль эрх зүйн зохицуулалт байхгүй ийм газрууд нэлээн их байдаг. Үүнийг хүчээр зогсоох гэхээр төдийлөн амжилтад хүрдэггүй. Хүчээр зогсоох оролдлогыг бас маш их хийж байсан. Гэвч энэ иргэдийн амьжиргааны гарцаагүй шаардлага байгаа учраас эргээд энэ нь тийшээ дайран ордог. Тэнд одоо дахиад хөдөлмөр аюулгүй байдал алдагдах нөхцөл байдал бас үүсэж байдаг. 

 

Тийм учраас үүнийг бас тогтоолын төслөө боловсруулагчийн зүгээс, санаачлагчийн зүгээс хүчээр зогсоогоод нэгэнтээ бас бодитой амжилт гарахгүй байгаа юм чинь тэр хүмүүсийг зэрэгцээ ажлын байруудыг нь одоо бий болгох замаар, дадлагажуулах, мэргэшүүлэх замаар нь одоо өөр баталгаатай ажлын байр луу шилжүүлэх ийм төрийн бодлого бас дутмаг байна. Энэ орон зайг бас хангахад энэ тогтоолын төсөл шаардлагатай юм байна гэж үзсэн байгаа. 

 

Энэ төлж байгаа татварын хэмжээний талаар, энэ дүн мэдээний талаар, бусад асуудлаар нэмээд ажлын хэсгээс хариулах уу. 

 

Ё.Баатарбилэг: - Энэ ажлын хэсгээс нэмэлт. Яг тоо баримттай. Энэ бичил уурхай эрхлэгчдийн тэр үр дүн, улсад төлж байгаа татвар гэдэг юм уу. Тийм мэдээлэл өгөх хүн байна уу? Энэ Уул уурхайн яамнаас хүмүүс уг нь ирүүлэх талаар мэдэгдсэн юм байна. Ирээгүй байна. Энэ Уул уурхайн яамны Бодлогын хэрэгжилтийг зохицуулах зохицуулах газрын дарга Д.Даваадорж, Уул уурхайн яамны Уул уурхайн үйлдвэрлэл, технологийн хэлтсийн дарга Д.Хангай гэдэг хүмүүс ирэх ёстой. Ирээгүй байна. Ямар учиртай Байнгын хорооны хуралд ирээгүй юм гэдгийг нь сайдаас нь юм уу, яамнаас нь тодруулга авч эргэж мэдэгдээрэй. 

 

Тодруулах юу байхгүй бол эргээд гишүүнд. Байна уу? Хэн билээ. 1 дүгээр микрофон. 

 

Б.Алтанбагана: - Баярлалаа. Судалгааны хувьд яах вэ татварын яг нарийн мэдээлэл өгөх боломжгүй байна. Яагаад гэвэл Хүн амын орлогын албан татварын тухай хуулиараа тухайн хүн өөрөө орлогоо тодорхойлоод явдаг байгаа. 

 

Зүгээр манай байгууллага төслийн санхүүжилтээр Үндэсний статистикийн хороо судалгаа хийсэн байгаа. 2016, 2017 он дамжуулаад. Энэ судалгааны хүрээнд одоо яах вэ эцсийн байдлаар гараагүй байгаа. Энэ ондоо багтаад одоо яг эцсийн байдлаар гарах юм. 

 

Тэгээд энэ судалгаан дээр бол 22.0 тэрбум төгрөгийн орлого бол одоо жишээлбэл өнгөрсөн онд олсон байна гэж байгаа. Тэр бол бичил уурхайчид бол эндээсээ орлогоо төлөөд явж байгаа гэсэн үг. 

 

Түрүүн дээр ярьсан тэр нэг ерөнхий Т.Аюурсайхан гишүүний саналтай бол нийлж байна. Дэлхий нийтийн хандлагыг харахаар хааж зогсоогоод ерөөсөө явахгүй байна гэдэг хандлага бол ерөөсөө гарчихсан байна. Тэгэхээр зохион байгуулалтад оруулах гэж байгаа нь бол одоо үүнийгээ шийдье. Энэ хүмүүсийг бас одоо өөр ажлын байранд шилжүүлье гэж харж байгаа нь бол төрийн зүгээс авч байгаа том арга хэмжээ гэж харж байна. Энэ дээр бол төслийн зүгээс дэмжлэг үзүүлэхэд бол бэлэн байна. 
 

Аюулгүй ажиллагааны тал дээр бас түрүүн яригдаж байгаа асуудал. Ер нь бол хамгийн том асуудал ярихад бол за энэ жилийн хувьд бол 2017 онд Уул уурхай, хүнд үйлдвэрийн сайд, Хөдөлмөр, нийгмийн хамгааллын сайдын хамтарсан тушаалаар аюулгүй ажиллагааны дүрэм гэдгийг бол баталсан байгаа. Аюулгүй ажиллагааны дүрмээр бол ер нь бол бичил уурхайчдын яг одоо үйл ажиллагаандаа мөрдөх, аюулгүй ажиллагааг хэрхэн хангах вэ гэдгийг заагаад өгчихсөн. Мөн үүрэг хариуцлагыг нь бол одоо хэн хянах вэ гэдэг дээр нь орон нутгийн удирдлагуудын үүрэг хариуцлагыг оруулаад өгчихсөн байдаг юм. 

 

Тэгээд Уул уурхайн аврах ангитай манай төсөл бол 2006 оноос хойш ажиллаж байгаа. Зөвхөн энэ жилийн хугацаанд гэхэд бид 5800 хүнд сургалт, зөвшөөрөл өгсөн байгаа. Бичил уурхайн чиглэлээр бол аюулгүй ажиллагааны сургалт бол маш ихээр өгч байгаа. 

 

Энэний үр дүнд юу гэж харагдаж байна гэхээр жишээлбэл өнгөрсөн 2016 онд яг албан ёсны зөвшөөрөлтэй бичил уурхайн талбарт осол эндэгдэл болоогүй. Албан бус газар л болоод байгаа юм. Хууль бус газар болж байгаа юм. Тэгэхээр энэ бол ихэнхи нь Налайх дээр гарч байгаа. Налайх гэдэг бол өнөөдөр ямар нэгэн газрын зөвшөөрөлтэй албан ёсны бичил уурхайн газар талбай бол харамсалтай нь байхгүй байгаа. Тэгэхээр албажуулалт, зохион байгуулалтад оруулж чадах юм бол энэ хүмүүсийг эргээд сургалт сурталчилгаанд хамруулаад тэгээд дараагийн аюулгүй үйл ажиллагааг хангах боломжтой байгаа юм л даа. Тэгэхээр албажуулалт бол хамгийн чухал асуудал гэж харж байгаа. 
 

Ё.Баатарбилэг: - Т.Аюурсайхан гишүүн. 
 

Т.Аюурсайхан: - Х.Баделхан гишүүний асуултад. Энэ уул уурхай дахь хөдөлмөрийн аюулгүй ажиллагаа, эрүүл ахуйн тухай одоо олон улсын конвенцид нэгдэх асуудлыг 2015 онд бас Монгол Улс соёрхон баталсан байна. 
 

Уул уурхайн сайд, Хөдөлмөрийн сайдын 2015 оны 11 дүгээр сарын 16-ны өдрийн 229А, 232 дугаар хамтарсан тушаалаар хүдрийн далд уурхайн аюулгүй ажиллагааны дүрэм гэж баталсан байна. 
 

Аж ахуйн нэгж, байгууллагуудад Хөдөлмөрийн аюулгүй байдлын ажиллагааны зөвлөл орон тооны ажилтан ажиллуулах, норматив батлах тухай журмыг Хөдөлмөрийн сайдын 2015 оны А/111 тушаалаар баталсан байна. 

 

Ажлын байрны хөдөлмөрийн нөхцөлийн үнэлгээ хийх журмыг Хөдөлмөрийн сайдын 2015 оны А/223 дугаар тушаалаар баталсан байна. 

 

Үйлдвэрлэлийн осол, хурц хордлогыг судлан бүртгэх дүрмийг Засгийн газрын 2015 оны 6 дугаар сарын 29-ний 269 тогтоолоор шинэчлэн батлаад одоо хэрэгжүүлж байна. Энэ хэрэгжилтийг хангах чиглэлээр Мэргэжлийн хяналтын ерөнхий газраас хамгийн сүүлд тус газрын даргын 2017 оны 3 дугаар сарын 9-ний өдрийн 01/75 тоот удирдамж баталж одоо хяналт шалгалтын нэлээн томоохон ажлыг хийсэн байна. Энэний зорилго нь байгаль орчны багц хууль Ашигт малтмалын тухай, Химийн хорт болон аюултай бодисын тухай, Газрын хэвлийн тухай хуулийн зарим заалт, түүнтэй нийцүүлэн гаргасан дүрэм, журмын хэрэгжилтийг Монгол Улсын нутаг дэвсгэрт ашигт малтмалыг бичил уурхайн аргаар олборлох үйл ажиллагаа явуулж буй иргэн, нөхөрлөлд 2017 оны 4 дүгээр сараас 11 дүгээр сар хүртэл хийгээд бас дөнгөж дуусаж байгаа юм байна. 
 

Тэгээд энэ дээр бас нэлээн нийтлэг зөрчил дутагдлуудыг бас дүгнэлтээр гаргасан байна. Тухайлбал, бичил уурхайгаар ашигт малтмал олборлох гэрээ, нөхөн сэргээлтийн төлөвлөгөө, ажилтнуудын бүртгэл, нөхөрлөл, хоршоо, улсын бүртгэлийн гэрчилгээний хуулбар зэргийг ашигт малтмал олборлох талбай дээр байлгаагүй. Нөхөн сэргээлтийн ажил хангалтгүй. Нөхөн сэргээлтийн зардалд шаардагдах хөрөнгө төвлөрүүлээгүй. Гэрээгээр олгосон талбайг бусдад түрээслүүлсэн. Бичил уурхайн аюулгүй байдлын дүрмийг дагаж мөрддөггүй. Үйл ажиллагаанаас олсон орлогоос татвар төлдөггүй. Олборлолтын ажилд хоёроос олон механизм ашигласан. Нөхөрлөлийн гишүүдийн тоо 9-өөс бага. Зарим нөхөрлөлийн гишүүд давхацсан. Хог хаягдлын цэг байгуулаагүй. Хог хаягдлыг ил задгай хаясан гэсэн ийм нийтлэг дутагдлын дүгнэлт гаргасан байна. 
 

Сум, дүүргийн Засаг даргын нийтлэг зөрчил дутагдалд Ашигт малтмал, газрын тосны газраас дүгнэлт ирээгүй байхад бичил уурхай эрхлэгчтэй гэрээ байгуулсан. Бичил уурхайгаар ашигт малтмал олборлох иргэдийг бүртгэж үнэмлэх олгоогүй. Бичил уурхайн ажилтнуудын амьдрах суурьшлын талбайг тогтоогоогүй. Бичил уурхай эрхлэгчдийн гэрээгээр тогтоосон талбайд үйл ажиллагаа явуулж байгаа эсэх болон бичил уурхайн аюулгүй байдлын дүрмийн хэрэгжилтэд тавих хяналт хангалтгүй. Нөхөн сэргээлт хийгээгүй нөхөрлөлтэй дахин шинээр гэрээ байгуулсан гэсэн дүгнэлтийг гаргаад зөрчлийг арилгуулах талаар бас албан шаардлага гаргаад ингэж ажиллаж байгаа ийм мэдээлэл байна. 

 

Ё.Баатарбилэг: - С.Чинзориг гишүүн асуултаа асууя. 
 

С.Чинзориг: - Хоёр гурван зүйл тодруулъя. Нэг дэх асуудал, Байнгын хорооны даргаас. Энэ тогтоолыг хэлэлцэх шаардлага байгаа л байх л даа. Гэхдээ манай Нийгмийн бодлогын байнгын хороо дангаараа биш энэ Эдийн засгийн байнгын хороотой хамтарч хэлэлцэх зайлшгүй шаардлагатай байхаа гэж би тийм бодолтой байна. Тийм учраас Байнгын хорооны дарга энэ асуудлыг дангаараа манайх хэлэлцээд явуулъя гэж байгаа юм уу, ер нь Эдийн засгийн байнгын хороотойгоо хамтраад ер нь бичил уурхайтай холбоотой асуудлыг нь бас нэлээн сайн ярих ёстой гэсэн. Энэ бол бас зөвхөн нийгмийн хамгааллын чиглэлийн сургалттай холбоотой, ажлын байр бий болгох, хөдөлмөрийн аюулгүй байдалтай холбоотой энд орхиж болохгүй. 
 

Ер нь бичил уурхай эрхлэгчдийн талаар, бичил уурхай холбоотой бас ярих юмнууд, асуудал их бий. Тийм учраас үүнийг Байнгын хороо хамтарч ярихгүй юм уу гэсэн нэг асуудал байгаа юм. 

 

Хоёр дахь асуудал нь түр сургалтад хамруул гээд байгаа юм байна л даа. Тэр улсууд чинь тэгээд хээр байж байдаг улсууд түр сургалтад одоо хаана яаж хамрах юм. Тийм боломж байгаа юм уу, үгүй юу? Мэргэжлийн сургалт, үйлдвэрийн төвүүд чинь бол аймгийн төв дээр байж байдаг. Аймгийн төв дээр тэр улсууд ирэх боломжтой юу, үгүй юу? 

 

Сургалтад хамруулах хугацаанд түр хугацааны тэтгэлэг олгож байх гэсэн байх юм. Ямар хугацаанд тэтгэлэг олгох юм? Ямар хэмжээтэй тэтгэлэг олгох юм? Хэдий хэмжээний хүн хамрагдана гэсэн юм? Тооцоо нь байгаа юу гэсэн ийм нэг асуудал байна. 
 
Гурав дахь асуудал энэ нөхөн сэргээлттэй холбоотой асуудал байгаа юм. Нөхөн сэргээлт ер нь хичнээн нөхөрлөл энэ бичил уурхайчид гэж одоо бүртгэлтэй ажиллаж байна вэ? Үүнээс чинь одоо тэгээд нөхөн сэргээлтээ хийдэг нь хэд байна вэ? Ер нь хичнээн га талбайд нөхөн сэргээлт хийсэн бэ гэсэн ийм тодорхой асуудал байна уу? 
 

Ер нь бичил уурхайтай холбоотой асуудал ярих юм ерөөсөө хоёр л юм байгаа юм. Нэг дэх асуудал нь татвар төлдөг үү, үгүй юу? Татвар төлдөггүй нэг хэсэг улсуудыг зохион байгуулалтгүй улсуудыг ер нь ингээд жаахан өөгшүүлсэн маягтай л яваад байгаа асуудал шүү ер нь хатуухан хэлэхэд бол. 

 

Хоёр дахь асуудал нь, нөхөн сэргээлт гэж үндсэндээ нэг их сайн хийдэггүй. 

 

Гурав дахь асуудал нь, тэр хөдөлмөр зохион байгуулалт, хөдөлмөрийн аюулгүй байдалтай холбоотой асуудал бол үндсэндээ тэнд бол байдаггүй асуудал. Ийм гурван маш одоо тэр ноцтой асуудлууд бид ингээд ороод тэгээд дунд нь орчихсон яваад байгаа юм. 

 

Тэгэхээр үүнтэй холбоотой. Тэр ялангуяа нөхөн сэргээлттэй холбоотой асуудал дээр яг тодорхой тоо баримт одоо байна уу? Хичнээн га-д нөхөн сэргээлтээ одоо хийлгэсэн байдаг юм бэ? 
 

Ер нь яах вэ тэр төслийн, Швейцарийн хөгжлийн агентлагийн төсөлтэй холбоотой асуудлыг би өмнө нь бас танилцаж байсан. Бичил уурхайд ажиллаж байгаа иргэдийн хөдөлмөрийн зохион байгуулалтыг нь боловсронгуй болгох талаар бас жаахан анхаарч байгаа асуудлууд байгаа. Тэр бол бас давуу тал бий болгож байгаа асуудлууд бий. Нөгөө талаасаа хөдөлмөрийн аюулгүй байдлын талаар одоо сургалт явуулдаг. Чадавхи бий болгодог. Бүртгэлжүүлж байгаа гээд одоо бас нааштай авууштай юм бол бий л дээ. Тэрийг бол маш сайн олгож байна. 
 

Гэхдээ ер нь цаашдаа үүнийг бид Эдийн засгийн байнгын хороотой хамтарч эдийн засгийн асуудал гэдгээр бас ярих зайлшгүй шаардлагатай байхаа гэсэн ийм бодолтой байгаа. Тэгэхээр тэр нөхөн сэргээлттэй холбоотой асуудал, тэр тэтгэлэгтэй холбоотой асуудлууддаа тодорхой хариу авъя. 

 

Ё.Баатарбилэг: - С.Чинзориг гишүүний асуултад хариулна. Энэ Байнгын хорооны даргын зөвлөл дээр бас ярьсан. Эдийн засгийн байнгын хороонд анх очоод. Одоо өнөөдөр бол бид нар хэлэлцэх эсэхийг хэлэлцэж байгаа. Хэлэлцэх эсэхийг хэрвээ дэмжээд явах юм бол Эдийн засгийн байнгын хороон дээр анхны хэлэлцүүлгийг манайх ч, Эдийн засгийн байнгын хороо ч бас хийгээд ингээд явах боломжтой гээд. Эдийн засгийн байнгын хороогоор нэг удаагийн хэлэлцүүлгээ явуулъя гэсэн ийм чиглэлтэй байгаа. 
 

Эдийн засгийн байнгын хороо анхнаасаа нийгмийн хамгаалал, бичил уурхай эрхлэгчдийн нийгмийн асуудалтай холбоотой асуудал учраас танайх тэр хэлэлцэх эсэхээ ингээд явуулаачээ гэдэг ийм санал тавиад даргын зөвлөл дээр ийм асуудал яригдаад манайх ингээд хэлэлцэж байна. 
 

Хэлэлцүүлэг яваад эхлэхээр Эдийн засгийн байнгын хороотой хамтраад юм уу, тус тусдаа хэлэлцүүлэг хийнэ, тогтоолын төсөл дээр явна. 

 

Т.Аюурсайхан гишүүн хариулах уу? Тийм ээ. 
 

Т.Аюурсайхан: - Зэрэгцээ өөр ажлын байр луу шилжүүлэхийн тулд бас тодорхой мэргэшил, дадлагажуулах, сургалтад хамруулах энэ асуудлуудыг бас нэлээн судалж үзсэн. Тэгээд үүнд бас эдийн засгийн нөхцөл байдлаас болж одоо улсын төсвийн нөхцөл байдал бас тийм сайн биш байгаа учраас аль болохоор ер нь огт улсын төсөвт ачаалал өгөхгүйгээр харин энэ олон улсын төсөл, хөтөлбөрүүдийн, холбогдох төсөл, хөтөлбөрүүдийн дэмжлэг авах талаар тусгаж өгсөн байгаа. Тогтоолын төсөлд. 

 

Энэ чиглэлийн бас байгууллагуудыг нэлээн судалж ажилласан. Үүнд, Швейцарийн хөгжлийн агентлаг, Нэгдсэн Үндэстний Байгууллагын Хүн амын сан, Нэгдсэн Үндэстний Байгууллагын Сургалт, судалгааны хүрээлэн, Японы ЖАЙКА олон улсын байгууллага, Бүгд Найрамдах Хятад Ард Улсын Засгийн газар, Япон Улсын Ядуурлыг бууруулах сан, Азийн хөгжлийн банк, Европын Холбоо, Германы Олон улсын хамтын ажиллагааны нийгэмлэг гээд эдгээр байгууллагуудаас одоо ийм маш тодорхой сургалт явуулах, дадлагажуулах ийм төсөл хэрэгжүүлэх боломжтой юм билээ. 
 

Үүний зэрэгцээгээр манай улсад үйл ажиллагаа явуулж байгаа олон улсын томоохон уул уурхайн төсөл, хөтөлбөрүүд хүртэл бичил уурхай эрхлэгчид зориулсан хөдөлмөр, ялангуяа хөдөлмөр, аюулгүй ажиллагааны талаар сургалт, дадлагажуулах энэ ажлыг бас дэмжлэг үзүүлэх боломжтой гэж мэдэгдсэн байгаа. 
 

Яг энэ тэтгэлэг үзүүлэх энэ тэр гэдэг асуудал бол тогтоолын төсөл дээр тусгагдаагүй С.Чинзориг сайд аа. Тогтоолын төсөл дээр. Танилцуулга дээр байгаа. Тогтоолын төсөл дээр бол энэ ерөнхийдөө зэрэгцээ бичил бизнес эрхлэхэд. Энэ тогтоолын төсөл дээр цаашдаа ажиллах тогтоолын төсөл санаачлагчийн байр суурь юу юм бэ гэх юм бол энэ 2016 оны 12 дугаар сарын 28-нд өргөн баригдсан. Энэнээс хойш маш олон улсын байгууллагууд, төрийн бус байгууллагуудтай бас нэлээн мэдээлэл солилцож ажилласан л даа. Тийм учраас энэ тэтгэлэг гэдгийг ер нь энэ тогтоолын төслийг хэлэлцэх явцад бичил өөр төрлийн бизнес эрхлэхэд санхүүжилтийн хүртээмжтэй санхүүжилт олгоход дэмжлэг үзүүлэх. Тухайлбал, бусад бичил өөр төрлийн өрхийн аж ахуйн эрхлэхэд хөнгөлөлттэй зээл, бусад энэ санхүүжилтэд хамруулах энэ ажиллагааг бас цаашдаа үүнийг бас тэрүүгээр холбогдуулж тусгах ийм бодлоготой байгаа гэдгийг танд хэлэхийг хүсэж байна. 
 

Нөхөн сэргээлтийн хувьд ажлын хэсгээс хариулах уу. 

 

Ё.Баатарбилэг: - Ажлын хэсэг. 2 дугаар микрофон. 

 

Д.Баярмаа: - Нөхөн сэргээлтийн хувьд болохоор манайх олон улсын байгууллагын тусламж ESEC II төслүүдтэй хамтраад нийт 247 га-д 2015-2017 оны өнөөдрийн хугацаанд нөхөн сэргээлтийн ажлыг бичил уурхайчид хийсэн байгаа. 

 

Дундын сангаар буюу дангаараа бичил уурхайчид болохоор 120 га талбай дээр нөхөн сэргээлт хийсэн байгаа. Тэгээд өөрсдийнхөө хөрөнгөөр дундын санд байршуулсан мөнгөөрөө. 

 

Тэгээд энэ нөхөн сэргээлтийг хийхэд мэдээж манай 480 гаруй нөхөрлөл гишүүнчлэлтэй байдаг. 480 гаруй нөхөрлөлөөс өнөөдөр 150 орчим нөхөрлөл бол энэ нөхөн сэргээлтийн аргачлал сурсан, энэ нөхөн сэргээлтийн аргачлалаа хийгээд орон нутагтаа хүлээлгээд өгсөн байгаа. 

 

Ё.Баатарбилэг: - Г.Мөнхцэцэг гишүүн асуултаа асууя. 

 

Г.Мөнхцэцэг: - Энэ том жижиг, их бага, бяцхан бичил гэхгүйгээр энэ уул уурхай дээр ер нь бид нар бас нэг тодорхой хэмжээний сахилгажуулах, мөн хариуцлагажуулах асуудал бол одоо туйлын хамгийн эмзэг ийм сэдэв болоод байгаа юм. Тэгээд бас энэ тогтоол бол бас цагаа олоод ингээд гарах гэж байна гэж ингэж ойлгож байгаа. Ер нь бол одоо манай Монгол орны газар шороо, хөрс гэдэг бол ерөөсөө тэр чигээрээ оготны бараг нүхнээс илүүгээр нүх сүв болоод ингээд байж байна. 
 

Тэгээд энэнээс үүдээд манай малчид, ард иргэд маань малын бэлчээр ч үгүй болж байна. Ер нь бол одоо тэгээд цаашид хүн амьдрах ямар нэгэн орчин нөхцөлгүй боллоо гэсэн ийм асуудлуудыг байнга тавьж байдаг. Тэгээд ирэхээр энэ бол бас зөв зүйтэй тогтоол ингэж гарах юм байна гээд. 
 

Хэрэгжилт дээр би одоо бас нэг зүйлийг асууя гэж ингэж бодсон юм. Ер нь яах вэ энэ жижиг бичил уул уурхай дагаад цаад талд нь олон хүмүүсийн аж амьдрал, ард иргэдийн маань одоо амь амьжиргаа байж байдаг. Тэгэхээр үүнийг хэн эрхэлж байгаагаас үл хамаараад өөрөө одоо энд ажиллаж байгаа хүмүүсийн амьдрах орчин нөхцөл, ажиллах ажлын байр одоо энэ орчлон нөхцөлийг бол сайжруулах нь бол, сахилгажуулах, одоо хариуцлагажуулах, баталгаажуулах нь бол туйлын зөв. Тэгээд ирэхээр энэ хэрэгжилт дээр бас нэг ийм асуулт байна л даа. Энэ гадаадын улс орнуудын тусгай төсөл, хөтөлбөр боловсруулж, хамтарч ажиллаж, санхүүжүүлэх аргыг сонгоно гэсэн ийм заалт байгаад байх юм. Тэгэхээр энэ одоо ямар учиртай ингээд заавал ингэж гадаадын бусад орнуудтай хамтарч хийнэ гэсэн. Ингээд энэ заалт яагаад ингээд орж ирж байгаа юм бэ? Үүнийг асууя гэж бодсон юм. 
 
Дээрээс нь манай С.Чинзориг сайдын асуусан асуултад бас жаахан бүрхэг хариулах шиг боллоо. Тэр тэтгэлэг олгоно гэдгийг би бас нэлээн анхаарч байсан юм. Яагаад гэвэл одоо бас сургалтад хамруулаад тэтгэлэг олгоно гэдэг бол бас чухал. Үүнийг бол ажил олгогч нь өөрөө олгох юм уу, төрөөс олгох гэж байгаа юм уу? Ер нь одоо жижиг бичил уурхайд хэдий хэмжээний хүнтэй ийм уурхайнууд байдаг юм байна. Энэ талын судалгаануудаа хэр хийсэн юм бэ гэдгийг бас ажлын хэсгээс асууя гэж ингэж бодож байна. 
 

Ё.Баатарбилэг: - Хэн хариулах вэ? Т.Аюурсайхан гишүүн. Дараа нь ажлын хэсэг бэлдэж байгаарай. 
 

Т.Аюурсайхан: - Манай төслийн хэрэгжилтэд санхүүгийн тодорхой эх үүсвэр шаардлагатай. Нэгэнтээ улсын төсвийн нөхцөл байдлыг бодолцон үзээд улсын төсөвт дарамт, ачаалал үзүүлэхгүйгээр энэ гадаадын төсөл, хөтөлбөрүүдээ судалж үзсэн. Энэ гаднын төсөл, хөтөлбөрүүд бас нэлээн үр дүнтэйгээр энэ ялангуяа хөгжиж байгаа орнуудын энэ бичил уурхай эрхлэгчдэд чиглэсэн төсөл, хөтөлбөрүүдийг бас нэлээн хэрэгжүүлдэг. Тэнд яаж энэ тогтоолын төсөлд заагдсан мэргэшүүлэх, зэрэгцээ ажлын байр бий болгох, нийгмийн хамгааллын асуудлыг нь анхаарах, хөдөлмөр аюулгүй ажиллагааны одоо энэ хамгааллын асуудлуудыг анхаарах тал дээр бас нэлээн туршлага хуримтлуулсан байдаг. 

 

Тийм учраас энэ туршлагуудаас нь бас манай улсын онцлогт тохирсон байдлаар авч ашиглах. Үүний зэрэгцээгээр улсын төсөвт дарамт учруулахгүйгээр энэ олон улсын төсөл, хөтөлбөрүүдийн дэмжлэгийг авахын тулд энэ олон улсын төсөл, хөтөлбөрийг хэрэгжүүлэх замаар энэ тогтоолын төслийг хэрэгжүүлэлтийг хангах нь оновчтой юм байна гэж ингэж үзсэн байгаа. 

 

Тэтгэлэг олгох гэдэг дээр бас дахин хэлэхэд. Яах вэ энэ тодорхой сургалт явуулахад энэ олон улсын төсөл, хөтөлбөрүүд, сургалтад хамруулахад өөр өөрсдийн тодорхой хэмжээний тэтгэлэг олгодог ийм бас жишиг байна. Гэвч энийг бас нийт бичил уурхай эрхлэгчдэд бас яг хамааруулж үзэх бас боломжгүй, учир дутагдалтай юм билээ. 
 

Тийм учраас өнгөрсөн нэг жилийн хугацаанд шууд тэтгэлэг олгох, дадлагажуулах хугацаанд шууд тэтгэлэг олгох биш, энэ хугацаанд тухайн яг чиглэлээр сургалт олгож дадлагажуулах юм. Жишээлбэл, оёдлын үйлдвэрлэл юм уу, бээлий оёх юм уу, эсвэл тэнд одоо хүнсний жижиг цех ажиллуулах юм уу, мах ногооны одоо энэ аж ахуй эрхлүүлэх юм уу. Яг энэ сургалтыг нь явуулахдаа тэрэнд нь таарсан хүртээмжтэй хямд ийм санхүүжилтийн эх үүсвэрийг бүрдүүлэх гэдэг дээр одоо тусгах нь зүйтэй юм байна гэж бодож байгаа. 
 

Тэгээд энэ тогтоолын төсөл хэрвээ одоо хэлэлцэгдээд явах юм бол энэ чиглэл дээр бас тодорхой саналуудыг аваад үүнийг яг энэ заалтыг нь сайжруулах шаардлагатай гэж үзэж байгаа. 
 

Ё.Баатарбилэг: - Ажлын хэсэг. Б.Алтанбагана. 1 дүгээр микрофон. 
 

Б.Алтанбагана: - Манай төслөөс санхүүжүүлээд бичил уурхайчдын дунд сургалтын хэрэгцээний талаар судалгаа явуулсан байгаа. Энэ дээр бол хамгийн эрэлттэй сургалт нь мэргэжлийн сургалт, үйлдвэрлэлийн төвийн сургалтууд, мэргэжлийн боловсрол олгох чиглэлийн сургалтууд болох 27, 36 гэсэн ийм хуультай ийм эрэлт хэрэгцээ нь бол 770 хүний дунд хийсэн судалгаа тэгж гарсан байгаа. 

 

Энэ дээрээ үндэслээд манай төслөөс 2017 онд 85 хүнийг яг энэ чиглэлээр сургалт, мэргэжлийн боловсрол, яг шинэ мэргэжил олгох чиглэлээр нь сургасан байгаа. Тэгээд энэ бол бас тэтгэлэгтэй хөтөлбөрөөр явагдсан байгаа. 

 

Мөн үүнтэй уялдуулаад манай төсөл бас “Vision Fund”, Капмон” гээд орон нутагт байдаг, үйл ажиллагаа явуулдаг банк бус санхүүгийн байгууллагатай хамтраад нийтдээ 25 ширхэг, 79, 80 сая төгрөгийн зээл олгосон байгаа. 

 

Ингээд харахаар ер нь бол боломжууд бол байна гэж харж байгаа юм. Банк бус санхүүгийн байгууллагууд бол бас бичил уурхай болон яг бичил бизнесүүдийн зээлүүдийн бас бүтээгдэхүүнтэй байдаг. Энэ дээр манай төслөөс ингээд хамтран дэмжээд явахад бол боломжтой юм байна гэж харж байгаа. 

 

Манай төслийн хувьд бол 2018 онд бүтэн хэрэгжинэ. 2019 онд хаалтын үе шат гэж байгаа. Тэгэхээр энэ 2 жилийн хугацаанд бол тодорхой хэмжээгээр бол бичил уурхайчдыг нь мэргэжлийн боловсрол олгох, одоо өөр ажлын байранд шилжихэд нь тодорхой туслалцаа дэмжлэг үзүүлээд явах боломжтой гэж үзэж байгаа. 

 

Ё.Баатарбилэг: - Би нэг ганц хоёр асуулт асууя. Энэ өмнөх манай гишүүд асуусан учраас энэ тогтоолын төсөл дээр байсан тэр тэтгэлэг, тэтгэмжийн асуудлыг ярих шиг боллоо. Ерөнхийдөө тэтгэлэг өгөх гэдэг чинь тэтгэмж, тусламж өгөх гэсэн хуулийн тайлбартай юм билээ. Тэгэхээр олон улсын байгууллагын төслийн хүрээнд боломжгүй болох байх. 

 

Тэгээд яах вэ зүгээр ерөнхий тогтоолын төсөл нь, тогтоолын концепци нь тогтоол санаачлагчаас асуухад энэ бичил уурхай эрхлэгчдийн хүрээг одоо ерөнхийд нь нэмэгдүүлэхгүй байх гэдэг юм уу, энэ хүрээнд нь одоо цаашид хумих тал руугаа байгаа юу? Өөр салбар луу одоо шилжүүлэх гэж яриад байгаа шүү дээ. Манай Байнгын хорооноос нэг судалгаа хийлгэсэн юм. Тэгээд яг энэ бичил уурхайн чиглэлээр зөвлөмж өгөхдөө бичил уурхай эрхлэгчдийн хүрээг цаашид хумих, бичил уурхай эрхэлж байгаа хүмүүсийг мэргэшүүлэх, өөр мэргэжилтэй болгох, өөр ажлын байр луу шилжүүлэх чиглэл рүү бодлого явах ёстой гэж. 
 

Тэгэхээр энэ чиглэл рүү яг энэ тогтоолын үндсэн концепци явж байгаа юу? Төрөөс одоо ингээд нэг дэмжлэг үзүүлэх, ингээд сургалт явуулаад тэтгэмж олгох гэдэг юм уу. Ийм юм явах гээд байна шүү дээ. Тэгэхээр энэ өөрөө бараг ахиад улам хүрээг нь нэмэгдүүлэх гэдэг юм уу, энэ бичил уурхай руу хүмүүс сонирхох сонирхлыг нэмэгдүүлэх тал руугаа ингээд явах юм биш биз дээ гэсэн ийм болгоомжлол бол байна л даа. Тэгээд үүнийг маш тодорхой хэлээдэх үү. 
 

Т.Аюурсайхан гишүүний микрофоныг. 
 

Т.Аюурсайхан: - Энэ тэтгэлэг олгох гэдэг асуудал бас шууд санхүүгийн дэмжлэг олгох, тусламж олгох утгаар ойлгож байгааг одоо санал нэг байна. Энэ томъёоллыг нь сайжруулах шаардлагатай. 
 

Ер нь бас сая Швейцарийн хөгжлийн агентлагийн төслийн зохицуулагч Б.Алтанбагана бас хэллээ л дээ. Бас тодорхой тооны хүмүүст бас тэтгэлэгтэй сургалтын ийм бас арга хэмжээг хэрэгжүүлсэн. Тэгээд үүнийг бол мэргэшүүлэх сургалт гэж бас хэлж байгаа. Тэгээд энэ төрлийн сургалт давхар ажлын байр бий болгох, давхар мэргэшил болгох, өөр төрлийн ажилд шилжихэд шаардагдсан энэ сургалтыг авах хүсэлтэй бичил уурхай эрхлэгч маш олон байгаа юм. 
 

Тэгэхээр яах аргагүй одоо таны хэлснээр энэ бичил уурхай эрхлэгчдийн тоог нь бас хумих. Тэр хүмүүс өөрсдөө тэнд бас заавал ажиллаад байх тийм хүсэлгүй байдаг. Уурхай дээр. Яагаад гэвэл тэнд амь насны хөдөлмөр, аюулгүй байдлын маш том эрсдэл үүрч байж ингэж. Дээрээс нь хууль тогтоомж зөрчигдөх нөхцөлд хүргэж байж, дээрээс нь байгаль орчныг бохирдуулж байж аргагүй эрхэнд өрхийн амьдралаа залгуулахын тулд одоо тэнд үйл ажиллагаа явуулаад байгаа юм. 
 

Тэр хүмүүсийг шууд одоо бичил уурхай эрхлэгч нарын тоог нь хумьчихъя, хязгаарлачихъя гээд ингээд захиргаадалтын арга хэмжээ авахаар энэ нь өнгөрсөн хугацаанд ерөөсөө үр дүнд хүрээгүй байгаа нь энэ статистик тооноос харагдаад байгаа юм. 
 

Тийм учраас энд нэгэнтээ цаад өрхийн амьжиргаа байгаа учраас өөр хөшүүрэг хэрэглээд, тэр хүмүүс амьдрах эрхтэй, орлого олох эрхтэй, ажлын байраар бас хангуулах эрхтэй юм чинь тэнд бас ажлын байр бас бий болгоё. Тэнд байгаа хүмүүсийн боловсролын түвшин маш доогуур байгаа учраас тодорхой хэмжээний бас техникийн мэргэжлийн боловсролыг бас олгоё. Тэгээд энэ замаар хөшүүрэг хийх замаар одоо бичил уурхай эрхлэгчдийн бас хүрээг хумих ийм бодлоготой. Үүний цаана бас хууль эрх зүйд нийцсэн, хөдөлмөрийн аюулгүй байдалд нийцсэн албан ёсны зөвшөөрөлтэй, байгаль орчны нөхөн сэргээх ийм бодлоготой, ийм хариуцлагатай уул уурхайг бас төлөвшүүлэх бодлоготой нийцэж байгаа гэж бодож байгаа. 
 

Ё.Баатарбилэг: - Гишүүд асуулт асууж, хариулт авч дууслаа. Тогтоолын төсөлтэй холбоотой санал хэлэх гишүүд байна уу? Д.Гантулга гишүүнээр тасаллаа. Д.Сарангэрэл гишүүн. 
 

Д.Сарангэрэл: - Энэ бичил уурхай эрхлэгчдийн талаар авах арга хэмжээний тухай тогтоолыг бол дэмжиж байна. Энэ бол чухал тогтоол. Өнөөдөр манай улсын хүн амын гуравны нэг нь ядуу байна. 120 мянган хүн ажилгүй байна. Үндсэндээ энэ бичил уурхай эрхлэгчид гэдэг чинь том уурхай эрхлэгчид олборлоод л үлдэгдэл дээр нь л амьдарч байгаа улсууд шүү дээ. 

 

Үнэхээр бид одоо ажил төрлөөр хангаж чадахгүй байгаа ийм нөхцөлд бол энэ амьжиргаагаа аваад явж байгаа улсуудыг аюулгүй байдал талаас нь. Мөн тодорхой хууль эрх зүйн орчинд үйл ажиллагаа явуулах энэ боломжийг нь би бүрдүүлж өгөх ёстой гэж ингэж бодож байна. 

 

Тэр дундаа нөхөн сэргээлтийн асуудал бас тодорхой дэвшил гаргаад явж байгаа юм байна. Бүр нөхөн сэргээлтийн тухайд ярих юм бол том уурхайчид нь хийх ёстой ажил шүү. Алтыг нь аваад авдрыг нь хаясан тэр авдрын үлдэгдэл дээр ажиллаж байгаа улсууд шүү дээ бичил уурхай эрхлэгчид. Хэдэн хувийг нь тэр том уурхай эрхлэгчид нь хийх юм. Хэдийг нь бичил нь хийх юм гэдгийг ч тодорхой болгож энэ хүмүүсээ дэмжих ёстой гэж би ингэж үзэж байна. 

 

Түүнээс гадна энэ бичил уурхай нэрээр том компаниуд ард нь байж мөн уурхай эрхэлдэг гэдэг ийм асуудал байгаад байгаа юм. Тийм болохоор энэ тогтоолын хэрэгжилт дээр хяналт тавих энэ асуудалд би болгоомжтой хандах ёстой гэсэн нэг санааг хэлэх гэсэн юм. 

 

Бичил уурхай эрхлэгчдийн тухайд өөр ажилд шилжихтэй нь холбогдсон тэр сургалт явуулах, тэтгэмж өгөх асуудал зөв шүү дээ. Энэ яагаад буруу гэж. Өнөөдөр бид нар хөдөлмөр эрхлэлтийг дэмжих энэ ажиллагаанд бол 60-аас 100 тэрбум төгрөг зарцуулдаг шүү дээ. Ажил хөдөлмөргүй хүмүүстээ тэтгэмж өгөхөөсөө илүүтэй энэ сургалтад хамрагдъя. Ажил, мэргэжлийн чиг баримжаа олъё гэж байгаа хүмүүстээ харин энэ санхүүжилтээсээ дэмжлэг үзүүлэх ёстой юм биш үү. Угаасаа бидний үүрэг байж байгаа шүү дээ. Ажилгүй хүмүүсээ мэргэжлийн чиг баримжаатай ямар нэгэн зүйлийг сайн хийж чаддаг болоход нь тусалж дэмжих ийм бодлогыг Засгийн газар барьж байгаа шүү дээ. 
 

Энэ хүрээнд ялангуяа тэр манай энэ бичил уурхай эрхлэгчдийн асуудлыг хариуцдаг хүмүүс Швейцартай, олон улсын байгууллагатай хамтраад явуулж байгаа үйл ажиллагаан дээр би харин бид дэмнээд өгөх ёстой гэж ингэж бодож байна. 
 

Тийм учраас аль ч талаасаа бол энэ тогтоолын төсөл бол дэмжигдэх ёстой ийм төсөл гэж хэлэх гэсэн юм. Ганц зүйл би анхааруулах гээд байгаа нь юу вэ гэвэл энэ Налайхын уурхайн байдал бол өөр шүү. Тэнд жилдээ 10 хүн амь насаа алдаж байгаа. Налайхын уурхай дээр бол нутгийн иргэд олноороо үйл ажиллагаа явуулдаг. Хөдөө орон нутгаас ирж байгаа ажилгүй, нэг хэдэн төгрөг хийх гэж ажил хайж яваа, зорьж яваа залуучуудыг тэр уурхайн гүн рүү оруулдаг. Ямар ч дадлага, туршлага, мэргэжлийн чиг баримжаа байхгүй хүмүүс ороод л амь насаа алдаж байгаа. Тийм болохоор Налайхын уурхайн хувьд бол энэ асуудлыг их өөр өнцгөөс авч үзэх ёстой гэсэн ийм л саналыг хэлэх гэсэн юм. Баярлалаа. 
 

Ё.Баатарбилэг: - А.Ундраа гишүүн саналаа хэлье. 

 

А.Ундраа: - Их Хуралд 2016 оны 11 сард хэсэг гишүүд хамтран “Хариуцлагатай уул уурхайг дэмжих лобби бүлэг” гэж санаачлан ажиллаж байгаа. Энд Г.Тэмүүлэн, Н.Амарзаяа, О.Содбилэг, Ж.Бат-Эрдэнэ, Ц.Гарамжав, Б.Дэлгэрсайхан гээд уул уурхайн салбарын хувийн секторын туршлагатай, бас салбарын сайд, дэд сайдаар ажиллаж байсан, бас энэ чиглэлийн бодлого боловсруулж, шийдвэр гаргах түвшинд ажиллаж байсан хүмүүс голчлон одоо энэ хариуцлагатай уул уурхайг дэмжих лобби бүлэг гэж байгуулаад ажиллаж байгаа. 
 

Тэгээд энэ лобби бүлгийн ажлын бас нэг хийе гэж зорьж байгаа. Бас л анхаарал тавьж байгаа нэг асуудал нь бол энэ бичил уурхайтай холбоотой асуудал байгаа. Энэ дээр Уул уурхай, хүнд үйлдвэрийн яамтай хамтран бас энэ 2017 оны 5 сарын 24-ний өдөр батлагдсан бичил уурхайгаар ашигт малтмал олборлох журмыг шинэчлэн найруулах үед нь бас энэ лобби бүлгийн гишүүд зөвлөлдөж санал бодлоо тусгах чиглэлээр ажилласан. 
 

Тэгээд хамгийн гол нь нэг санаа зовж байгаа асуудал бол ер нь уул уурхайн яамны зүгээс ч гэсэн хэлж байгаа нь бол энэ нөхөн сэргээлтийн асуудал. Тэр нөхөн сэргээлт нэрийн доор олборлолт явуулдаг. Өөрөөр хэлбэл зөвхөн одоо нөхөрлөлийн түвшнөөсөө халиад уул уурхайн ашиглалт явуулах бүрэн хүчин чадалтай техник, тоног төхөөрөмжийн хувьд ч гэсэн хүчин чадалтай тийм компани бол хэд хэдэн тохиолдолд орон нутагт энэ олборлолт явуулж байгаа. Энэ нь бол яах вэ нөхөн сэргээлтээ хийж байгаа боловч яг нөхөн сэргээлт хийхээр авч байгаа зөвшөөрлийнх нь тэр авч байгаа тендерт орж байгаа хэмжээ нь яагаад ч тэр мөнгөөр хүн нөхөн сэргээлт хийх бололцоогүй тийм санхүүгийн хэмжээгээр нөхөн сэргээлт хийх зөвшөөрөл аваад тэгээд нөхөн сэргээлт явуулахын тулд, зардлаа нөхөхийн тулд тэндээс бас олборлолт явуулж байж ингэж. Одоо өөрөө өөрийгөө санхүүжүүлэх тийм механизмаар орж байгаа нь бас тодорхой хэмжээнд ойлгомжтой л байгаа юм л даа. 
 

Гэхдээ тэр дээр нэг анхаарууштай нь бол татвараас зайлсхийх. Дээр нь яг нөхөн сэргээлтээ стандартын дагуу хийж чадаж байна уу, үгүй юу. Зарим тохиолдолд бол бас бид одоо нинжа гэж хэлж заншсан энэ олборлолтыг бол бас орон нутгийн тэр хяналт тавих үүрэгтэй төрийн захиргааны ажилтнууд нь өөрсдөө тэрний бас нэг хэсэг болоод явж байгаа ч ийм тохиолдлууд бас байна. 
 

Тэгэхээр хяналт тавих бол маш хүнд байгаа ийм нөхцөлд бол бид энэ дээр арай нэг жаахан өөр аргачлал гаргаж ирэх. Ялангуяа бичил уурхай дээр. Өөр аргачлал гаргаж ирж байж дараа нь сая засаг төр маань одоо хяналтаа тавьж бас зөвшөөрлөө ч гэсэн одоо олгохдоо яг чаддаг хүнд нь олгох. Нөхөрлөлүүдийг бас дотор нь энэ үйл ажиллагаагаа хэр зэрэг хуулийн дагуу хийж байгаагаар нь ангилж ялгаж хармаар юм билээ. 
 

Тэгэхээр энэ дээр бол яах вэ тогтоолын төслөө энэ бол батлагдах ёстой тогтоол гэж бодож байна. Гэхдээ хэрэгжилтийн явцдаа магадгүй эргэж харах. Дотор нь бас цаашлаад журам дотор нь энэ нөхөрлөлүүдийг одоо ажлаа хэр зэрэг сайн хийж байгаагаар нь ангилж, ялгаж. Одоо бүгдээрээ хоорондоо яг ижилхэн биш гэдгийг нь анхаарч ажилламаар санагдсан. 
 

Өнөөдөр бас Уул уурхайн яамнаас уг нь хариуцсан газрын удирдлагууд, мэргэжилтэн ирэх ёстой байсан байх л даа. Тэгэхдээ одоо энэ нь дараа нь бас чуулганы хуралдаан дээр хэлэлцэх үеэр тэрийг заавал байлгах ёстой гэж бодож байна. Тогтоолын төслийг дэмжиж байна. 

 

Ё.Баатарбилэг: - Д.Гантулга гишүүн саналаа хэлье. 

 

Д.Гантулга: - Энэ одоо өнгөрсөн жилээс хэлэлцээд бичил уурхайн талаар олон саналууд гараад ингээд явж байгаа. Өнөөдөр ажлын хэсгээс төлөөлөөд төрийн бус байгууллагын төлөөлөл, төслийн багийн төлөөллүүд голлоод ингээд хариулаад байна л даа. Уг нь одоо төр талаасаа зохион байгуулалт, зохицуулалт, удирдлагаар хангаж байгаа хүмүүс ирж хариулах ёстой шүү дээ. Тэгэхгүй одоо энэ төсөл, сайн дураараа ажиллаж байгаа төрийн бус байгууллагын хүмүүс бол энэ чинь сэтгэл зүрхээрээ ажиллаж байгаа. Үүнийг зохион байгуулж зохицуулах гэж ажиллаж байгаа ийм хүмүүсээ. Тэгэхээр та нарт бол баярлалаа. Харин дараагийн энэ хуралдаанууд заавал төрийн байгууллагын асуудал хариуцсан, захиргааны ба төр, захиргааны байгууллагын төлөөлөл ирэх хэрэгтэй. Нэг. 
 

Хоёрт нь, энэ хууль дээр тодорхой заалт нь байж байгаа юм. Энэ бичил уурхай гэж, эрхлэх гэж юу гэсэн үг юм. Бичил уурхай эрхлэх тэр нөхцөл нь, тэр хуулийн заалтууд нь, тэр нөхөрлөл, хоршоо болох бололцоо нь бүгд заалттай. Бас яавал эрхэлж болохгүй вэ. Бичил уурхай гэж тооцохгүй вэ гэдэг нь ингээд ойлгомжтой заачихсан байгаа юм. 

 

Бичил уурхайгаар ашигт малтмал олборлохоос бусад тохиолдолд тусгай зөвшөөрөлгүйгээр ашигт малтмал эрэх, хайх, ашиглахыг хориглоно гээд энэ 7.3-т нь заачихсан байгаа. Ингээд заачихаад байхад өнөөдөр бичил уурхай эрхлээд. Бичил уурхай гэж нэрлээд эрхлээд байна шүү дээ. Ингээд одоо бичил уурхайчдын нэрийг нь баасдаад яваад байна. 
 

Тэгээд энэ дээр бол харин буцаад төрийн бус байгууллага, төслийн багийнхан маань, төр захиргааны байгууллагатайгаа нийлээд жинхэнэ бичил уурхай эрхэлж байгаа бичил уурхай эрхлэгчид маань нийлээд ингээд төрийн байгууллагатайгаа одоо хамтраад энэ эрсдэлтэй нөхцөлд ажиллаж байгаа тэр бүлгийг одоо энэ уул уурхайн үйл ажиллагаанд оролцохыг нь бүрэн хаах хэрэгтэй. Хаахын төлөө ажиллах ёстой. 

 
Тэгэхээр би энэ тогтоолын төслийн энэ гурван зүйл, заалтыг дэмжиж байгаа юм. Харин энэ дээр хариуцлагын тухай асуудлыг нэмж оруулбал яасан юм бэ. Энэ бичил уурхай нэрийн доор бичил уурхай эрхлэгч биш нөхөд одоо энэ бичил уурхай эрхэлж тэгээд араас нь сая хариулт дээр ингээд сонсож байхад бол дандаа тэр хүн эрсэдсэн аюултай нөхцөл байдалд орсон тэр бүх тохиолдол бол энэ бичил уурхай эрхлэгчид биш ээ гэж тайлбарлаж байна шүү дээ. Тэгэхээр чинь тэр нөхөд чинь ер нь ямар хүмүүс юм. Тэр түрүүний тайлбарлаад байсан хүмүүс бол одоо энэ дээр арга хэмжээ авах тухай, асуудлыг энэ дээр их тодорхой оруулъя. 
 

Хоёрт нь, энэ бичил уурхай эрхлэх энэ үйл явц бол үндсэндээ л одоо аль болох хумих ёстой. Энэ тогтоолын төсөл бас тийшээ чиглэж байгаа. Тэгэхээр үүнийг одоо хумьж цаашлаад энэ чинь эрүүл мэнд, тэгээд цаашлаад одоо амьдралын маш олон зүйлээрээ эрсдэлд орж ингэж ажиллаж байгаа юм. Нөгөө талаасаа энэ чинь улирлын шинжтэй бас байгаа юм. Тэгэхээр энэ тогтмол орлого бас биш байгаа юм. 
 

Бичил уурхай эрхэлж явж байгаад баяжсан, аль эсвэл юу гэдэг юм их том хөрөнгөжсөн гэдэг ийм тохиолдол бол өдрийн од шиг ганц нэгэн тохиолдлыг жишээ болгон ярьж тийм болно гэж итгэж өдөр шөнөгүй зүтгээд олсон орлогоо тэнд нь зараад үрээд дуусаж байгаа маш олон бичил уурхай эрхлэгчид байгаа юм. 

 

Тийм учраас бичил уурхай эрхлэх энэ үйл явц бол өнөө маргаашийн орлого, зарлагаа л нөхөж байгаа болохоос биш цаашдаа бол өөр ажил хийх ёстой. Орлого, зарлагаа одоо тэнцүүлдэг, нийгмийн даатгалаа төлдөг ийм тогтвортой болох ёстой гэдэг энэ тал руу нь дээр дооргүй бүх талаараа ажиллаж энэ дахин сургах, давтан сургах, өөр одоо мэргэжлийн чиг баримжаа олгох гээд энэ тогтоолын төслийн тэр 1.3 дахь заалт, 2 дахь заалтуудыг хэрэгжүүлэхийн төлөө ингэж хамтарч ажиллая. Тэгээд дараа дараагийн хэлэлцүүлгүүд дээр бусад төрийн байгууллагын төлөөллүүдийг аль болох хариуцлагатай оролцуулъя. 
 

Тэгээд тодорхой санал нь бол хариуцлагын тухай асуудлыг нэмж энэ тогтоолын төсөлд оруулах саналтай байна. Баярлалаа. 

 

Ё.Баатарбилэг: - Санал хэлсэн гишүүдэд баярлалаа. Би нэг хоёр гурван зүйл хэлье. Тогтоол санаачлагч бас. Чуулганы хуралдаанаар орно. Энэ түрүүн гишүүд нэлээд олон хүн асуусан. Тодорхой хариулт бас авч чадахгүй байгаа зүйл юу гэхээр маш тодорхой тоо баримт, судалгаанууд асууж байна. Тийм ээ. Тэгээд яг одоо 6300 бичил уурхай эрхлэгч гэж нэг тоо яриад л. Тэгээд тэрийгээ тойроод нэлээн тийм ерөнхий яриад байна. 

 

Тэгэхээр ер нь одоо аймгаар нь, тэгээд бараг тэр 6300 бичил уурхай эрхлэгч чинь нөхөрлөлийн журмаар байгаа юм уу, нэг нэгээрээ ингээд зохион байгуулалт нь ямархуу зохион байгуулалтад байгаа юм. Тийм ээ. Одоо яг байршил, бүлэглэл нь хаагуур байгаа юм. Яг аль салбарт байгаа бичил уурхай эрхлэх гэж байгаа юм. Одоо алт юм уу, нүүрс юм уу. Ингээд салбар салбараараа байж байгаа шүү дээ. Тийм ээ. 

 

Тэгээд ингээд нэлээн тийм нарийн тооцоо, судалгаа юмнуудаа бас анхаараарай. Чуулганы хуралдаан дээр гишүүд нэлээд асуулт асуух байх. Тэгэхээр энэ дээр ажлын хэсэг болон одоо энэ тогтоол санаачлагчийн зүгээс бас энэ тал дээр анхаарах байх. 

 

Ерөнхийдөө ажил хариуцаж байгаа энэ Уул уурхайн яамны нөхдүүдээс мэдээж энэ ажлын хэсэг, манай энэ хуралдаан зохион байгуулах анхааралдаа авч энэ гишүүдээс хэлж байгаа энэ төрийн захиргааны холбогдох яг албан тушаалтнууд байлгах. Тэр хүмүүсээс нь нарийн тооцоо, судалгаа авах тал дээр анхаарна биз. Түрүүн бас Х.Баделхан гишүүн бол яг орон нутагт одоо хэн хариуцаж байна энэ асуудлыг гэдэг. Тэгээд орон нутгийн хариуцаж байгаа байгууллага нь судалгаа энэ тэр гээд. Тэр дээр бол тодорхой хариулт юмгүй явж байна лээ. 
 

Дараагийн нэг асуудал. Энэ Засгийн газрын хуралдааны тэмдэглэлээр өгсөн үүрэгт нь бол тэмдэглэлээр бол тийм л юм ярьсан юм байна л даа. Засгийн газар, Засаг даргын аливаа шийдвэр, нутгийн өөрөө удирдах ёсны байгууллага бол төсөвт үзүүлэх нөлөөллийн талаарх дүгнэлтэд үндэслэсэн байхаар хуульчилсан байдаг учраас тогтоолын төслийг хэрэгжүүлэхэд шаардлагатай зардлын тооцоо, эх үүсвэрийг тодорхой болгож, төсөвт үзүүлэх нөлөөллийн дүгнэлтийг гаргах нь зүйтэй л гэсэн байна л даа. 

 

Тэгэхээр энэ дээр бас ажлын хэсэг, Засгийн газрын одоо холбогдох байгууллагуудтай манай тогтоолын төслийг санаачлагч маань бас холбогдоод энэ тал дээр бас бэлтгэл хангаж орж ирэхгүй бол. Энэ дээр бас нэлээд асуудлууд гарч ирэх болов уу гэсэн ийм зүйл бодогдож байна. Ийм санал хэлье. 

 

Тэгээд гишүүд асуулт асууж, санал хэлж дууслаа. Одоо Бичил уурхай эрхлэгч иргэдийн талаар авах арга хэмжээний тухай Монгол Улсын Их Хурлын тогтоолын төслийн үзэл баримтлалыг нэгдсэн хуралдаанаар хэлэлцүүлэх нь зүйтэй гэсэн саналын томъёоллоор санал хураалт явуулъя. Санал хураалт. 
 
12 гишүүн оролцож, 100 хувийн саналаар чуулганы хуралдаанаар тогтоолын төслийг хэлэлцүүлэхийг зүйтэй гэж дэмжиж байна. 
 
Байнгын хорооны санал, дүгнэлтийг Улсын Их Хурлын чуулганы хуралдаанд Д.Гантулга гишүүн уншиж танилцуулна. 
 
Ажлын хэсэгт баярлалаа. Дараагийн асуудалдаа оръё. 
 
Хоёр. Биеийн тамир, спортын тухай, Ахмад настны тухай хуульд өөрчлөлт оруулах тухай, Монгол хэлний тухай хуульд өөрчлөлт оруулах тухай, Мэргэжлийн боловсрол, сургалтын тухай хуульд өөрчлөлт оруулах тухай, Нийгмийн халамжийн тухай хуульд өөрчлөлт оруулах тухай хуулийн төслүүд /Стандартчилал, техникийн зохицуулалт, итгэмжлэлийн тухай хуулийн төслийн анхны хэлэлцүүлэгтэй холбогдуулан, анхны хэлэлцүүлэг, санал, дүгнэлтээ Эдийн засгийн байнгын хороонд хүргүүлнэ/
 

Ахмад настны тухай хуульд өөрчлөлт оруулах тухай, Биеийн тамир, спортын тухай хуульд өөрчлөлт оруулах тухай, Монгол хэлний тухай хуульд өөрчлөлт оруулах тухай, Мэргэжлийн боловсрол, сургалтын тухай хуульд өөрчлөлт оруулах тухай, Нийгмийн халамжийн тухай хуульд өөрчлөлт оруулах тухай хуулийн төслүүдийн анхны хэлэлцүүлгийг явуулна. 
 

Анхны хэлэлцүүлэгтэй холбоотой ажлын хэсэг. Стандартчилал, хэмжил зүйн газрын Бүтээгдэхүүн тогтолцооны баталгаажуулалтын газрын дарга В.Ганзориг, Стандартчилал, хэмжил зүйн газрын Итгэмжлэлийн газрын дарга С.Ганцэцэг, Стандартчилал, хэмжил зүйн газрын ахлах мэргэжилтэн З.Мөнхбат гэсэн ажлын хэсэг байна. 
 

Стандартчилал, техникийн зохицуулалт, итгэмжлэлийн тухай хуулийн шинэчилсэн найруулгын төслийн анхны хэлэлцүүлгийг нэгдсэн хуралдаанаар хийх явцад зарчмын зөрүүтэй санал дэмжигдсэнтэй холбогдуулан уг хуулийн төслийг хэлэлцүүлэгт бэлтгэх үүрэг бүхий Эдийн засгийн байнгын хорооны ажлын хэсгээс Улсын Их Хурлын чуулганы хуралдааны дэгийн тухай хуулийн 23.7 дахь хэсгийг үндэслэн Биеийн тамир, спортын тухай хуульд өөрчлөлт оруулах тухай, Ахмад настны тухай хуульд өөрчлөлт оруулах тухай, Монгол хэлний тухай хуульд өөрчлөлт оруулах тухай, Мэргэжлийн боловсрол, сургалтын тухай хуульд өөрчлөлт оруулах тухай, Нийгмийн халамжийн тухай хуульд өөрчлөлт оруулах тухай хуулийн төслүүдийг боловсруулсан байгаа. 
 

Төслийн нэрний “итгэмжлэл” гэсэн нэг томъёог иргэний хуулийн төлөөллийг хэрэгжүүлэхтэй холбогдсон “итгэмжлэл”-ээс ялгаж, тохирлын үнэлгээний “итгэмжлэл” болгож өөрчлөхтэй холбогдуулан бусад хуульд уг хуулийн нэрийн ишлэл авсан заалтуудыг өөрчлөхөөр хуулийн төслүүдийг боловсруулсан байгаа юм. 
 

Улсын Их Хурлын чуулганы хуралдааны дэгийн тухай хуулийн 23.6 дахь хэсгийг үндэслэн нэр бүхий энэ хуулийн төслүүдийг манай Байнгын хороогоор ингээд хэлэлцүүлэхээр оруулж ирж байгаа юм. 
 

Ингээд хуулийн төслүүд, холбогдох материалыг гишүүдэд тараасан байгаа. Хэлэлцэх асуудалтай холбоотой асуух асуулттай гишүүд байна уу? Алга байна. Саналтай гишүүд байна уу? Алга байна. 
 

Ингээд гишүүд асууж, хариулт авах процесс дууслаа. Ингээд энэ чинь болчихож байгаа билүү. 
 

Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Эдийн засгийн байнгын хороонд шилжүүллээ. Дараагийн асуудалдаа оръё. 
 

Байнгын хорооны санал, дүгнэлтийг унших юм биш үү. Чуулганд. Эдийн засаг дээрээ яана шүү дээ. Эдийн засгийн байнгын хороонд манайхаас хэн байгаа билээ? Д.Ганболд дарга. С.Чинзориг гишүүн танилцуулчих уу? Эдийн засгийн байнгын хороонд. Стандартчиллын хуультай холбоотой нэр томъёоны л асуудал байгаа шүү дээ. Эдийн засгийн байнгын хороо маргааш хуралдах байлгүй дээ. Энэ чинь нөгөө дөрөв дэх, тав дахиар орно шүү дээ. Манайхаас Д.Ганболд гишүүнийг Эдийн засгийн байнгын хороонд танилцуулахаар томиллоо. Дараагийн асуудалдаа оръё. 
 
Гурав. Эрүүл мэндийн даатгалын сан байгуулагдсанаас хойшхи үйл ажиллагааны болон санхүүгийн хэрэгжилтийн талаархи тайлан, мэдээлэл, мөн тус сан Эрүүл мэндийн сайдын эрхлэх асуудалд шилжихтэй холбоотой бэлтгэл ажлын талаархи Хөдөлмөр, нийгмийн хамгааллын болон Эрүүл мэндийн сайдын мэдээлэл сонсож хэлэлцэх
 

Эрүүл мэндийн даатгалын сан байгуулагдсанаас хойшхи үйл ажиллагааны болон санхүүгийн хэрэгжилтийн талаархи тайлан, мэдээлэл, мөн тус сан Эрүүл мэндийн сайдын эрхлэх асуудалд шилжихтэй холбоотой бэлтгэл ажлын талаар Хөдөлмөр, нийгмийн хамгааллын болон Эрүүл мэндийн сайдын мэдээллийг сонсоно. 
 

Эхлээд өнгөрсөн хугацааных нь явцын талаар Нийгмийн хамгааллын сайд С.Чинзориг сайд мэдээлэл хийчих. Дараа нь Эрүүл мэндийн сайд мэдээлэл хийе. 
 

С.Чинзориг: - Гишүүдийн амгаланг айлтгая. 1994 оны 1 дүгээр сараас Иргэний эрүүл мэндийн даатгалын тухай хууль баталж хэрэгжүүлсэн. Өнөөдөр эрүүл мэндийн даатгалын салбарын байгууллагад 138 хүн ажиллаж байгаагаас үүнээс Эрүүл мэндийн даатгалын ерөнхий газарт 46, аймгуудад 68, дүүргүүдэд 24 хүн ажиллаж байна.
 

Иргэний эрүүл мэндийн даатгалын тухай хуулиар эрүүл мэндийн даатгалын бодлогыг тодорхойлох чиг үүргийг Хөдөлмөр, нийгмийн хамгааллын яаманд хуулиар олгосон байдаг. Гэхдээ бодлогыг хэрэгжүүлэх үндсэн арга хэлбэрүүд болох тусламж үйлчилгээ үзүүлэх байгууллагыг сонгох, орны тоог тогтоох, тэдгээрийг санхүүжүүлэх, төлбөрийн арга, тарифын хэмжээ, тусламж үйлчилгээний багцыг тодорхойлох асуудлыг Эрүүл мэндийн яамны эрхийн хүрээнд хамаарагдаж байдаг. 
 

Эрүүл мэндийн даатгалын тухай хуулиар Монгол Улсын бүх иргэн эрүүл мэндийн даатгалд албан журмаар даатгуулагдаж байна. Эрүүл мэндийн даатгалын тогтолцоог нэвтрүүлсэн цагаас эрүүл мэндийн даатгалд Монгол Улсын нийт хүн амын 73.0-аас 98.6 хувь нь хамруулж, сангийн орлогын төлөвлөгөө жил бүр биелүүлэн сангийн орлогыг жилээс жилд нэмэгдэж байна. 
 

1995 онд 7.5 тэрбум төгрөгийн шимтгэлийн орлого төвлөрүүлж байсан бол 2016 онд 302.6 тэрбум төгрөгт, сангийн орлого 40.4 дахин нэмэгдсэн байна. 
 

1996 онд эрүүл мэндийн даатгалын сангаас давхардсан тоогоор 1 сая 246 мянган даатгуулагчийн тусламж үйлчилгээний зардалд 6.4 тэрбум төгрөг зарцуулж байсан бол 2016 онд 5.7 сая даатгуулагчийн тусламж үйлчилгээний зардалд 238.5 тэрбум төгрөг зарцуулан даруй сангийн зардал 37.3 дахин өссөн байна. 
 

Эрүүл мэндийн даатгалын сангийн орлого жил бүр зарлагаасаа давж сан 2017 оны 11 дүгээр сарын 30-ны өдрийн байдлаар 473.4 тэрбум төгрөгийн мөнгөн хөрөнгийн үлдэгдэлтэй. Үүнээс 442.2 тэрбум төгрөг нь банкны харилцах болон хадгаламжийн дансанд. 31.2 тэрбум төгрөг нь Засгийн газрын бонд хэлбэрээр байршиж байна. 
 

Эрүүл мэндийн даатгалын хуулийн хэрэгжилтийг зохион байгуулсан 20 гаруй жилийн хугацаанд Эрүүл мэндийн даатгалын сангийн орлогыг бүрдүүлэх, хуулийг иргэд, даатгуулагчдад сурталчлах, даатгуулагчид чанартай тусламж, үйлчилгээг худалдан авах, ажилтнуудын чадавхийг бэхжүүлэх олон ажлуудыг хийж ирсэн. Тухайлбал, 2015 оноос даатгуулагчдад үзүүлсэн өндөр өртөг бүхий мэс заслын тусламж, үйлчилгээнд шаардагдах зарим эмнэлгийн хэрэгсэл, протезийн зардлын төлбөрийг Эрүүл мэндийн даатгалын сангаас санхүүжүүлж эхэлсэн бөгөөд сангаас 2015-2017 оны 3 дугаар улиралд хүртэл 23.7 мянган даатгуулагчдын тусламж, үйлчилгээний зардалд нийт 34.5 тэрбум төгрөгийн зардлыг эрүүл мэндийн байгууллагад олгосон нь даатгуулагчийн өөрийн халааснаас төлөх төлбөрийг тэр хэмжээгээр бууруулж, эрүүл мэндийн даатгалд итгэх итгэлийг нэмэгдүүлэх, улмаар гадаад оронд эмчлэгдэх иргэдийн тоог бууруулснаар нийгэм, эдийн засгийн олон эерэг үр дүн гарч байна гэж үзэж байна. 
 

Бөөр орлуулах эмчилгээний нэг төрөл болох удаан хугацааны эмчилгээ шаардагддаг гемодиализ эмчилгээний хүлээгдэл, чирэгдлийг багасгахын тулд төр, хувийн хэвшлийн түншлэлийн хүрээнд энэ оны 3 дугаар сараар 7 хувийн хэвшлийн эрүүл мэндийн байгууллагад үзүүлж буй тусламж үйлчилгээг худалдан авч эхэлсэн бөгөөд энэхүү арга хэмжээний хүрээнд бөөрний архаг дутагдалтай 150 гаруй хүнд тусламж, үйлчилгээг чирэгдэлгүй, шуурхай, төлбөргүй үзүүлэх нөхцөлийг бүрдүүлсэн. 
 

“Элэг бүтэн Монгол” хөтөлбөр үндэсний хүрээнд 40-өөс 65 насны бүх даатгуулагчийг В, С вирусийн илрүүлэгч шинжилгээнд, мөн элэгний С вирустай даатгуулагчийн вирусийн идэвхжил тодорхойлогч шинжилгээнд тус тус хамруулах, элэгний С вирусийн эсрэг эмийн үнэд хөнгөлөлт үзүүлэх зардлыг Эрүүл мэндийн даатгалын сангаас олгох ажлыг зохион байгуулсан. 
 

Цаашид тусламж, үйлчилгээний нэр төрөл, багц, өртөг зардлыг тооцох арга аргачлалыг боловсронгуй болгох, даатгуулагчдад эрүүл мэндийн хэрэгцээ шаардлага нийцсэн нотолгоонд үндэслэсэн чанартай аюулгүй тусламж, үйлчилгээг хүндрэл чирэгдэлгүй авахад дэмжлэг үзүүлэх, эрх ашгийг хамгаалах, эрүүл мэндийн байгууллагуудаас даатгуулагчид үзүүлэх эрүүл мэндийн тусламж, үйлчилгээний чанар, зардлын төлбөрт тавих хяналтыг эрчимжүүлэх, эрүүл мэндийн даатгалын мэдээлэл, технологийн системийг сайжруулах, өвчтний түүхийг электрон хэлбэрт шилжүүлэх зэрэг ажлуудыг хийх шаардлагатай байна. 
 

Эрүүл мэндийн даатгалын санг Эрүүл мэндийн яаманд шилжүүлэх, Засгийн газрын хэрэгжүүлэгч агентлаг Эрүүл мэндийн даатгалын ерөнхий газрыг шинээр байгуулж байгаатай холбогдуулан Эрүүл мэндийн даатгалын сангийн болон үндсэн хөрөнгийг балансаас балансад шилжүүлэх ажлыг Нийгмийн даатгалын үндэсний зөвлөлийн саналыг үндэслэн зохион байгуулахаар ажиллаж байна. 
 

Ё.Баатарбилэг: - Нэг мөсөн мэдээллээ сонсчихоод гишүүдээс асуулт саналаа авах уу гишүүд ээ. Д.Сарангэрэл сайд. 
 

Д.Сарангэрэл: - Монгол Улсын Засгийн газрын 2016-2020 оны үйл ажиллагааны хөтөлбөрийн 3.3.21-т бол Эрүүл мэндийн даатгалын санг бие даан байгуулж үйл ажиллагааг нь явуулах ийм заалт туссан. Үүний дагуу бол бид энэ ажлыг хийгээд явж байгаа. 
 

Манай Нийгмийн бодлого, боловсрол, соёл, шинжлэх ухааны байнгын хорооны хурлаар Эрүүл мэндийн даатгалын санг Та бүхнийхээ 100 хувийн саналаар Засгийн газрын төлөөлөх гишүүдийг баталсан байгаа. Ингэснээр Эрүүл мэндийн даатгалын үндэсний зөвлөл бол одоо бүрэн бүрэлдэхүүнээрээ хуралдаж үйл ажиллагаагаа явуулах ийм боломж бол бүрдсэн гэдгийг Та бүхэндээ юуны өмнө дуулгая. 
 

Одоо бол Эрүүл мэндийн даатгалын ерөнхий газрыг бие даан байгуулах Засгийн газрын тогтоол мөн өнгөрсөн Лхагва гарагт болсон Засгийн газрын хуралдаанаар шийдвэрлэсэн байгаа. 
 

Өнөөдрийн Эрүүл мэндийн даатгалын сангийн талаархи товч мэдээлэл өгвөл 2017 оны 10 дугаар сарын 30-ны байдлаар Монгол Улсын нийт хүн амын 89.7 хувь нь эрүүл мэндийн даатгалд хамрагдсан байна. 
 

Эрүүл мэндийн даатгалын сангийн 2017 оны орлогын 59.4 хувийг төрөөс эрүүл мэндийн даатгалыг нь хариуцдаг иргэдийн шимтгэл, 30.3 хувь нь даатгуулагчдын төлөх шимтгэлийн орлого бүрдүүлж байгаа. 
 

Эрүүл мэндийн даатгалын сан нь орлогоороо зарлагаа бүрэн санхүүжүүлж, улмаар чөлөөт үлдэгдэлтэй байгаа ийм сан. Эрүүл мэндийн даатгалын сан чөлөөт үлдэгдэлтэй хэдий ч Эрүүл мэндийн сайдын төсвийн багцын санхүүжилтийн эх үүсвэрт Эрүүл мэндийн даатгалын сангийн санхүүжилт дөнгөж 23.0 хувийг эзэлж байгаа. 
 

Энэ нь Эрүүл мэндийн даатгалын тухай хуулийн 9 дүгээр зүйлд заасан Эрүүл мэндийн даатгалын сангаас зардлын төлбөрийг нь хариуцах эрүүл мэндийн тусламж, үйлчилгээний багцад орсон тусламж, үйлчилгээг Эрүүл мэндийн даатгалын сангаас бүрэн санхүүжүүлж чадахгүй байгааг харуулж байгаа. 
 

Өнөөдөр Эрүүл мэндийн даатгалын сан бие даан үйл ажиллагаа явуулах процесс ид үргэлжилж байна. Үндсэндээ бол Эрүүл мэндийн даатгалын сан бие даан үйл ажиллагаа явуулна гэдэг нь Хөдөлмөр, нийгмийн хамгааллын яамнаасаа тусдаа байна гэсэн санаа бол огт биш. Энэ хоёр яам бол хамтарч ажиллаж байж ер нь энэ Эрүүл мэндийн даатгалын сан болон Нийгмийн даатгалын сангийн үйл ажиллагааг иж бүрнээр нь ажиллуулах, үр шимийг хүртэх ийм нөхцөл бололцоо бүрдүүлэх ёстой гэдэг дээр бид санал нийлж байгаа. 
 

Ер нь цаашид анхаарах асуудал болон бэлтгэл ажлын талаар би Та бүхэндээ товчхон мэдээлэл өгөөд орхиё. Эрүүл мэндийн даатгалын шимтгэл цуглуулдаг арга нь олон улсын хэмжээнд хүлээн зөвшөөрөгдсөн зөв аргачлалд тооцогддог. Бага зардлаар шимтгэл цуглуулдаг одоогийн энэ аргыг өөрчлөх шаардлага байхгүй гэж бид үзэж байгаа. 
 

Бусад улс орнуудад шимтгэлийн орлогыг 2-оос 5 хувьтай тэнцэх хэмжээний санхүүжилтийн шимтгэл цуглуулсан байгууллагад захиргааны болон үйл ажиллагааны зардал болон үлдээдэг. Эрүүл мэндийн даатгалын санг Хөдөлмөр, нийгмийн хамгааллын сайдын багцаас Эрүүл мэндийн сайдын багцад 2018 оны 01 дүгээр сарын 01-ний өдрөөс эхлэн бие даан үйл ажиллагаа явуулахаар Улсын Их Хурал намрын чуулганаар шийдвэрлэсэн байгаа. 
 

Үүнтэй холбогдуулан Их Хурлын чуулганы дэгийн тухай хуулийн 36-ын штрих 1, 36 дугаар зүйлийн штрих 1.1, Эрүүл мэндийн даатгалын тухай хуулийн 14-ийн штрих 1 заалтад үндэслэн Эрүүл мэндийн даатгалын үндэсний зөвлөлд төлөөллүүдээ сонгосон гэдгийг би түрүүнд Та бүхэндээ хэллээ. 
 

12 дугаар сарын 15-ны өдрийн нэгдсэн хурлаар бол Эрүүл мэндийн даатгалын үндэсний зөвлөлийн бүрэлдэхүүнд орсон гишүүдийг баталсан. Одоо бол ер нь үндсэндээ үйл ажиллагаа явуулах бэлтгэл ажил бол нэлээн эрчимтэй явж байгаа гэж ойлгож байгаа. Засгийн газар бол Эрүүл мэндийн даатгалын ерөнхий газрыг одоо зохион байгуулах, байр сууцаар хангах, балансаас балансад эд хөрөнгийг нь шилжүүлэх, хүний нөөцийн асуудлыг бол үндсэнд шийдсэн байгаа. 
 

Эрүүл мэндийн даатгалын ерөнхий газрын хүний нөөц хязгаарыг 55 бүрдүүлсэн. Өөрөөр хэлэх юм бол өнөөдрийн батлагдсан төсвийн хүрээнд орон тоогоо бүрдүүлж ингэж үйл ажиллагаагаа явуулах ийм нөхцөл бололцоо бүрдсэн гэдгийг Та бүхэндээ мэдээлье. Баярлалаа. 
 

Ё.Баатарбилэг: - Мэдээлэл хийсэн сайдууддаа баярлалаа. Ажлын хэсэг танилцуулъя. Эрүүл мэндийн яамны Бодлого, төлөвлөлтийн газрын дарга Р.Оюунханд, Бодлого, төлөвлөлтийн газрын Эрүүл мэндийн даатгалын бодлого, төлөвлөлт хариуцсан мэргэжилтэн О.Батбаяр, Хөдөлмөр, нийгмийн хамгааллын Төрийн нарийн бичгийн дарга Г.Өнөрбаяр, Хөдөлмөр, нийгмийн хамгааллын яамны Бодлого, төлөвлөлтийн газрын дарга Л.Мөнхзул, Эрүүл мэнд, нийгмийн даатгалын ерөнхий газрын дарга Д.Зоригт, Эрүүл мэнд, нийгмийн даатгалын ерөнхий газрын Тэргүүн дэд дарга Ч.Алтанхуяг, Эрүүл мэнд, нийгмийн даатгалын ерөнхий газрын Эрүүл мэндийн даатгалын бодлогын хэрэгжилтийн газрын дарга И.Энхбат, Эрүүл мэнд, нийгмийн даатгалын ерөнхий газрын Санхүү, бүртгэлийн дарга Б.Даваахүү, Хөдөлмөр, нийгмийн хамгааллын яамны Нийгмийн хамгааллын бодлогын хэрэгжилтийг зохицуулах газрын хэлтсийн дарга Б.Батжаргал, Эрүүл мэнд, нийгмийн даатгалын ерөнхий газрын Нийгмийн даатгалын бодлогын хэрэгжилт, судалгааны газрын дарга Ц.Ганцэцэг, Эрүүл мэндийн даатгалын Үндэсний зөвлөлийн дэд дарга Д.Дэмбэрэл нар ирсэн байна. 
 

Нийгмийн хамгааллын сайд болон Эрүүл мэндийн сайдын мэдээлэлтэй холбоотой гишүүдээс асуух асуулттай гишүүд байна уу? Х.Баделхан гишүүн. М.Билэгт гишүүн асуулт асууя. 
 

М.Билэгт: - Эрүүл мэндийн даатгалын талаар 2015 онд гарсан хуулийн өөрчлөлт бол маш их үр дүнгээ өгч байгаа. 
 

Тэгэхээр энд нэг тодруулж асуух юм байна л даа. Зүгээр иргэдэд тодорхой мэдээлэл хүргэх зорилгоор. Эрүүл мэндийн даатгалын сангаас одоо 2015 оны хуулиар нэлээн эрүүл мэндийн тусламж үйлчилгээ энэ дээр нэлээн одоо мэс засал, тэр протези хийх гээд ингээд л энэ зардлуудыг, өндөр төлбөртэй зардлуудыг. Элэг шилжүүлэн суулгах гээд. Энэ өндөр төлбөртэй зардлууд гаргадаг шийдвэр гарсан л даа. 
 

Гэхдээ эрүүл мэндийн даатгалд тухайн жилдээ л төлсөн байвал, тухайн жилдээ л хамрагдсан байвал тэр 20 сая байна уу, 30 сая байна уу хамаагүйгээр одоо тэр төлбөр, нийгмийн даатгалын сангаас тухайн даатгуулагчид очиж байгаа юу, эсвэл тухайн даатгуулагчийн энэ эрүүл мэндийн даатгалд хамрагдаж байсан хугацаа, төлбөр төлж байсан байдал, энийг нь бас харгалзаж үзэх нөхцөл байна уу? Үүнийг бас ямар байдлаар олгогдож байгаа вэ гэдгийг асуумаар байна л даа. 
 

Ерөөсөө нийгмийн даатгал төлж байгаагүй. Харин тэгсэн мөртлөө тухайн жилд нөгөө сарынхаа төлбөрийг төлөөд явж байсан хүн өвдөнгүүтээ хамрагддаг нөхцөл байдаг л даа манайхан чинь. Тухайн жилийнхийг төлөөд. 
 

Тэгэхээр тэр нөгөө урьд нь байнгын өндөр төлдөг байсан хүмүүсийн даатгалын тэр хуримтлал руу орох нөхцөл гарч байна уу. Энэ талаар тодорхой хариулт өгөөч ээ гэх гэж байна. 
 

Ё.Баатарбилэг: - Хэн хариулах вэ? Д.Сарангэрэл сайд. Дараа нь Г.Өнөрбаяр дарга бэлдэж байгаарай. 
 

Д.Сарангэрэл: - Энэ асуултад бол үндсэндээ манай ажлын хэсэг хариулна байх. Би зүгээр энэ сайдаар томилогдохоос өмнө энэ эрүүл мэндийн даатгалын асуудлаар бас Японы ЖАЙКА байгууллагын хамтарсан хэлэлцүүлэгт орж байсан. Энэ талаас бас авсан ойлголтын талаар Та бүхэндээ товчхон мэдээлэл өгөхөд. Өнөөдөр бол манай Эрүүл мэндийн даатгалын сангийн үйл ажиллагаа бол эв санааны нэгдэл дээр явж байгаа М.Билэгт гишүүн ээ. 
 

Үндсэндээ бол одоо даатгалаа төлөөд эргээд тэр даатгалынхаа үр шимийг хүртдэггүй гэдэг гомдол байдаг. Тэгэхдээ өнөөдөр эв санааны нэгдэл дээр явж байгаа учраас одоо өвдсөн зовсон улсуудаа өвдөж зовоогүй хүмүүсийнх нь даатгалаар бол би энэ саяны хэлээд байгаа энэ өндөр өртөгтэй санхүүжээд явж байгаа. 
 

Ер нь 75, 25 гэсэн ийм харьцаагаар явж байгаа. Ер нь цаашдаа эрүүл мэндийн даатгалын санг үндсэн чиглэлээр нь үйл ажиллагаа явуулна гэж ингэж үзэх юм бол ер нь эрүүл мэндийн даатгалын сангийн хуримтлал төсвийн бүрэлдэхүүн хэсэгт байж болохгүй юм билээ. 
 

Хоёрдугаарт, эрүүл мэндийн даатгалын санд тухайлбал Японы жишиг. Та хичнээн хувийн шимтгэл төлсөн тэр хувь хэмжээгээрээ эрүүл мэндийн үйлчилгээ авдаг. 100 хувь төлсөн бол 100 хувийн үйлчилгээ авдаг. 50 хувь төлсөн бол 50 хувийнхаа үйлчилгээг аваад 50 хувийнх нь зөрүүг бол өөрөө төлдөг. Ийм л зарчим руу явах юм бол одоо Эрүүл мэндийн даатгалын сан жинхэнэ утгаараа ажиллаж, үр шимийг нь Эрүүл мэндийн даатгалын санд хуримтлалаа, шимтгэлээ төлсөн хүмүүс бол жинхэнэ утгаараа хүртэх ийм боломж бүрдэх юм билээ. 
 

Манай ажлын хэсэг үргэлжлүүлээд хариулах уу? Баярлалаа. 
 

Ё.Баатарбилэг: - 4 дүгээр микрофон. Г.Өнөрбаяр дарга. 
 
Г.Өнөрбаяр: - М.Билэгт гишүүний асуултад хариулъя. Г.Өнөрбаяр Хөдөлмөр, нийгмийн хамгааллын яамны Төрийн нарийн бичгийн дарга. 
 

Иргэд бол ихэнхи нь ер нь Эрүүл мэндийн даатгалын шимтгэл төлж байгаа. Энэ жилийн байдлаар бол 2.8 сая иргэн бол одоо эрүүл мэндийн даатгалын шимтгэл төлөөд явж байгаа. 
 

Тухайн иргэд өөрсдөө эрүүл мэндийн даатгалын шимтгэл төлж байж сая М.Билэгт гишүүний асуусан тэр өндөр өртөгтэй тийм тусламж, үйлчилгээнд одоо хамрагдах эрх нь бол одоо нээгдэж байгаа. 
 

Сүүлийн жилүүдэд бол манай Хөдөлмөр, нийгмийн хамгааллын яамнаас баримталсан бодлого бол энэ эрүүл мэндийн даатгалын шимтгэл төлсөн иргэд энэ шимтгэлийнхээ үр шимийг хүрдэг байх энэ бодлогыг бол одоо явуулж эхэлсэн. Энэ өндөр өртөгтийн шимтгэлийн хувь хэмжээний хувьд аваад үзвэл 2015 онд бол 2133 даатгуулагч одоо энэ тусламж, үйлчилгээнд хамрагдаж байсан бол энэ 2017 оны 3 дугаар улирлын байдлаар бол 10 мянга 336 иргэн энд хамрагдаад явж байгаа. 2016 онд бол 11 мянга орчим иргэн хамрагдаад ингээд явж байгаа. 
 

Цаашдаа ч ерөнхийдөө тухайн даатгуулагч их бага төлснөөсөө үл хамаараад хамгийн гол нь эрүүл мэндийн даатгалын шимтгэлийн энэ бүх төрлийн үйлчилгээ авах эрх нь бол одоо нээлттэй байгаа гэдгийг хэлье. 
 

Ё.Баатарбилэг: - М.Билэгт гишүүн тодруулъя. 
 

М.Билэгт: - Тэгэхээр цаашид ер нь иргэдийг нийгмийн даатгалаа идэвхтэй төлснийхөө хэрээр өөрөө одоо эрүүл мэндийн тусламж, үйлчилгээг, бас өндөр төлбөртэй тусламж, үйлчилгээг авах энэ нөхцөлийг бүрдүүлэхийн тулд нэгдүгээрт. 
 

Хоёрдугаарт, ер нь Эрүүл мэндийн даатгалын санг за одоо нэг жаахан хуримтлагдаад овоо болчихсон энэ дөрвөн зуун хэдэн сая болсон гэдгээр нь биш ер нь бол цаашдаа тэр төлсөн хэмжээг нь эв санааны нэгдэл дээр үндэслэж биш төлсөн хэмжээгээр нь. Энэ хөгжингүй орнуудын баримталдаг зарчим. Төлсөн хэмжээгээр нь эрүүл мэндийн даатгалын сангаас хамрагдах нөхцөлийг гаргадаг болгох тийм чиглэл яриа хөөрөө байгаа юу гэдгийг сайдаас асуух гэж байна. 
 

Ё.Баатарбилэг: - Д.Сарангэрэл сайд хариулъя. 
 

Д.Сарангэрэл: - М.Билэгт гишүүн маань маш чухал асуудал хөндөж байна. Тэгэхдээ өнөөдрийн манай улсын нөхцөл, түвшинд бол бид нар эрүүл мэндийн даатгалын сангийнхаа хуримтлалын үр шимийг бол ард иргэддээ эв санааны нэгдэлд тулгуурлаж л хүргэхгүй бол яг одоо саяны хөгжингүй орнуудын түвшинд төлсөн хувь хэмжээгээрээ эрүүл мэндийн үйлчилгээгээ авна гэж үзвэл өнөөдөр бас энэ эрүүл мэндийн тусламж, үйлчилгээний гадна талд үлдэх хүмүүсийн маань хэмжээ их байгаа учраас өнөөгийн түвшинд бол энэ асуудал руу орох хараахан болоогүй гэж ингэж бодож байгаа. 
 

Түрүүн миний хэлсэн Хөдөлмөр, нийгмийн хамгааллын яам, Эрүүл мэндийн яам бол одоо нягт хамтын үйл ажиллагаатай байна гэж хэлээд байгаагийн учир нь яг М.Билэгт гишүүний саяны хоёр дахь асуудал байгаа юм. 
 

Өнөөдөр хуульд эрүүл мэндийн даатгалын шимтгэл, нийгмийн даатгалын шимтгэл гэж тусад нь авдаггүй. Хамтад нь нэг шимтгэл аваад дараа орлогоо…/минут дуусав/
 

Ё.Баатарбилэг: - Х.Баделхан гишүүн асуултаа асууя. 
 

Х.Баделхан: - Баярлалаа. Ирэх жилийн 01 сарын 01-нээс эхлээд Эрүүл мэндийн даатгалын сангаа бол бие даалгаж байгаа. Эрүүл мэндийн даатгалын ерөнхий газар байгуулаад. Энэ бол зохих хэмжээний үр дүнгээ өгнө гэсэн ийм бодолтой байгаа.
 

Миний асуулт бол энэ Эрүүл мэндийн даатгалын сангийн чөлөөт үлдэгдэл бол маш их байна. Энэ яагаад зориулалтын дагуу ашиглагдахгүй байна гэсэн асуулт байна л даа. Тухайлбал, 2016 онд бол 367 тэрбум төгрөг бол чөлөөт үлдэгдэлтэй байсан байна. 
 

Сая С.Чинзориг сайд хэллээ. 2017 оны 11 сарын байдлаар 473.0 тэрбум төгрөг чөлөөт үлдэгдэлтэй байна гэж. Энэ нь бол зарим нь хадгаламжийн хэлбэрээр банкинд байгаа юм байна. Зарим нь бол Засгийн газрын бонд болоод явж байгаа юм байна. Энэ яахаараа ингэж явдаг байна. 
 

Өнөөдөр эрүүл мэндийн салбарын үйлчилгээ бол тааруу байгаа. Хүн ам бол энэ үйлчилгээг сайн авч хүртэж чадахгүй байгаа. Ийм үед яахаараа ингэж зориулалтын мөнгө нь зориулалтаараа зарцуулагдахгүй ингээд сан болоод ингээд маш их хэмжээний мөнгө бол ингээд хадгалагддаг байна. Энэ яахаараа хадгаламжид. Одоо хэний зөвшөөрлөөр хэдэн хувиар ямар хэмжээтэй мөнгө ямар банкинд хадгалагдаж байна вэ? Засгийн газрын бондод хэр хэмжээний мөнгө байна гэсэн хэдэн асуулт байна. Баярлалаа. 
 

Ё.Баатарбилэг: - Ажлын хэсэг хариулъя. Г.Өнөрбаяр дарга хариулах уу? Д.Дэмбэрэл хариулъя. 2 дугаар микрофон. 
 

Д.Дэмбэрэл: - Баярлалаа. Х.Баделхан гишүүний асуултад хариулъя. Ер нь энэ чөлөөт үлдэгдэл бол их дээр үеэс эхэлсэн юм. Хуримтлалын шинжтэй үлдэгдэл болж байгаа юм. Аль 1993, 1995 оноос хойш жил жилд зарцуулсан хөрөнгийн үлдэгдлүүд явсаар байгаад чөлөөт үлдэгдлийн хэмжээ нэлээд бий болсон байж байгаа юм. 
 

Чөлөөт үлдэгдлийг банкинд хадгалуулж бас хүүг нь бол авч чөлөөт үлдэгдлийг улам нэмэгдүүлэх тийм хандлагаар явж байгаа. Өнөө жилийн тухайд бол бид нар 2018 онд 376.0 тэрбумыг зарцуулна. Хуульд бол зарцуулах заалтуудыг тодорхой заачихсан. Тэр зарцуулах заалтуудыг бол харин хангалттай хэрэгжүүлж байгаа. Жилдээ зарах хөрөнгөө зардаг. Гэхдээ манай одоо даатгуулагчдын оруулж байгаа хөрөнгөнөөс, ер нь зардлаасаа орлого маань бас давж үлдээд байдгийн үлдэгдэл байгаа юм. 
 

Энийг зарах тухай асуудалд бол хэд хэдэн хувилбараар цаашдаа зарж болох боломжтой гэж үзэж байгаа. Юуны өмнө Улсын Их Хурлын шийдвэрүүд бас гармаар байгаа юм. Яагаад гэвэл бид нар яг хуульд заасан 11, 12 төрлийн үйлчилгээнд бол багцлаад зарж байгаа. 
 

Цаашдаа бол жил жилийн төсөвтөө нэмэгдүүлэн энийг тусгаж болно. Нөгөө талаар энэ үлдэгдлийн санд риск сан гаргах замаар бас одоо шаардлагатай эрүүл мэндийн чиглэлд, ялангуяа тэр даатгуулагчдынхаа чиглэлд зарах юмаа зарах тийм боломжийг Үндэсний зөвлөл бол зөвлөмж гаргаад өгөх боломж байгаа. 
 

Ер нь бол эрүүл мэндийн даатгалын сангийн риск сан бол байж байх ёстой хуулиар заагдсан. Одоо тэрийгээ бэлэн болгоогүй байж байгаа. Хэрэв тэрийг бий болгох юм бол тэр санг нь одоо зарцуулах замаар төсөвт тусгагдсанаас гадна бас зарим зүйлийг зарцуулж болох юмаа гэж ингэж бодож байгаа. 
 

Түүнээс гадна Засгийн газар тодорхой чиглэл гаргаад Улсын Их Хурлын Байнгын хороо болон Улсын Их Хуралд танилцуулах юм бол тодорхой эрүүл мэндийн асуудлаар иргэдийн тэр даатгалыг өөрт нь зориулан зарах тийм ажил, үйлчилгээнүүд бол гарч ирдэг. Жишээлэх юм бол хүүхдийн ханиад томуу ч гэдэг юм уу, нолиос 5 насны хүүхэд ч гэдэг юм уу, С, В вирусын тухай гээд өнгөрсөн жилүүдэд бол ингээд зарж байсан зардлууд байгаа. Энэ мэтээр асуудалд зарахад бололцоо ер нь бол байгаа. 
 

Ер нь Эрүүл мэндийн даатгалын сан хөрөнгө бол орлого талаасаа их сайн явж ирсэн. Зарцуулалтын тухайд бол харин хяналтыг их сайжруулах ийм шаардлагатай байгаа юм. Зөв зарцуулах. Хяналтаа сайжруулах ийм боломж бол байгаа. 
 

Банкинд хадгалагдаж байгаа хөрөнгийн тухайд бол анхаарах зүйл бас байгаа. Нэгдүгээрт, зарим банкуудад бас нэлээд хэмжээний, том хэмжээний хадгаламжууд байж байгаа. 111.0 тэрбумын хадгаламжтай банк байж байгаа. 60.0 тэрбумын хадгаламжтай банк байж байгаа. Бусад нь бол 20-иос 30 тэрбумын хадгаламжтай байгаа. 
 

Тэгэхээр тэр нэг газар хэтэрхий их байгааг Үндэсний зөвлөл авч хэлэлцээд бас рискт орохгүй байхын тулд тэр том хадгаламжуудыг бол гэрээ нь дуусмагц зөв байршуулах асуудал руу шилжинэ гэж ингэж бодож байгаа шүү. Баярлалаа. 
 

Ё.Баатарбилэг: - Би нэг ганц нэг зүйл бас тодруулаадахъя. Энэ Эрүүл мэндийн даатгалын сан чөлөөт үлдэгдэлтэй байдаг ч гэсэн Эрүүл мэндийн сайдын багц бол бага хувийг эзэлж байгаа юм билээ. 23.0 хувь. Тэгэхээр энэ өөрөө Эрүүл мэндийн даатгалын тухай хуульд заасан тэр Эрүүл мэндийн даатгалын сангаас зардлыг нь хариуцах, эрүүл мэндийн тусламж, үйлчилгээний тэр багцад орж байгаа тэр тусламж, үйлчилгээ, эмчилгээ энэ юмаа бүрэн санхүүжүүлж чадахгүй байгаа гэж Эрүүл мэндийн яамнаас ирүүлсэн энэ танилцуулгад бас тодорхой дурдсан байна л даа. 
 

Тэгээд жишээ болгоод би энэ “Элэг бүтэн Монгол” хөтөлбөрийн хүрээнд хэрэгжиж байгаа энэ төслийн хүрээнд нэг ийм зовлон байгаад байгаа юм билээ. Энийг зүгээр ямар боломж байдаг юм. Энэ Эрүүл мэндийн даатгалын даатгуулаагүй, даатгуулах төлбөрийн чадваргүй гээд нэг ийм хүмүүс байгаад байдаг юм байна. Энэ хөдөө орон нутагт. Улаанбаатар хотод зүгээр хэр байдаг юм. 
 

Идэвхтэй ажлын насны хүмүүс бол мэдээж ингээд ажилтай, төрийн байгууллагын юм уу, за 65-аас дээш насны юм уу, 18 хүртэлх насны хүмүүсийн эрүүл мэндийн даатгалын асуудал бол ингээд болж байгаа юм. 
 

Тэгж байтал хөдөлмөр эрхлэгч 65-аас доош насны, 18-аас дээш насны хөдөлмөр эрхлэх насны мөртлөө даатгуулах боломжгүй, орлогогүй ийм хүмүүсийн асуудал нэгдүгээрт байна. Энэ улсын хэмжээнд тоо баримт нь ямар байгаа юм. 
 

Хоёрт, одоо ингээд энэ Засгийн газраас хэрэгжүүлж байгаа эрүүл мэндийн хөтөлбөр, одоо “Элэг бүтэн Монгол” гээд л. Тэгээд цаашаа ямар ямар хөтөлбөрүүд хэрэгжих юм. Ингээд энд хамрагдъя гэхээр сүүлийн 2 жилийн даатгалаа бүрэн төлсөн байж, нөгөө сайн дурын даатгалаа төлсөн байж энэ хөтөлбөрт хамрагдана гэдэг юм уу нэг ийм юм орж ирээд байгаа юм байна л даа. 
 

Тэгэхээр үүнийгээ Эрүүл мэндийн даатгалын Үндэсний зөвлөл дээрээ нэг жижигхэн журам гаргаад. Нэгэнт Засгийн газар ийм хөтөлбөр хэрэгжүүлж байгаа бол хөтөлбөрөө явуулахын тулд ядаж сүүлийн нэг жил тийм ээ. Тухайн жилийнхээ даатгалыг, эрүүл мэндийн даатгалаа төлсөн байвал гэдэг асуудал яригдвал хүмүүс бас нэг яаж ийж байгаад нэг эрүүл мэндийн даатгалаа төлөөд нөгөө эмчилгээ, оношилгоонд орох гэхээр л даатгал гэчихэж байгаа байхгүй юу. Эмчилгээ биш ээ нөгөө оношилгоо, урьдчилан сэргийлэх үзлэгт хамрагдах гэхээр л эрүүл мэндийн даатгал гэдэг юм байна. 
 

Тэгээд одоо нэг ийм хөтөлбөр хэрэгжиж байна. Та нар очоод урьдчилан сэргийлэх үзлэгт ороодохооч гэхээр уг нь хүрээд ирдэг юм байна. Тэгээд эрүүл мэндийн даатгал төлсөн үү гэхээр нөгөө хөдөөний малчид чинь буцаад явчихдаг юм байна. Хэдэн төгрөг юм гэдэг. Ингээд 2018 оноос эрүүл мэндийн даатгалын тэр даатгуулагчаас гарах мөнгө нь жаахан багасаж байгаа сураг байна. Тэр нь хэдэн хувь байгаа юм. 
 

Хоёрдугаарт, яг тэгж ирж байгаа хүмүүсээ хамруулах боломжийг тэр идэвхийг өрнүүлэхийн тулд ингэж сүүлийн 2 жил биш нэг жилээр бууруулах ийм нэг удаагийн арга хэмжээ авах ямар боломж байна гэдэг тал дээр Та бүхний судалгаа, санал юу байна вэ гээд. Энэ дээр нэг тодруулга авъя. 
 

Ажлын хэсэг. Г.Өнөрбаяр дарга. 4 дүгээр микрофон. 
 

Г.Өнөрбаяр: - Ё.Баатарбилэг даргын асуултад хариулъя. Би түрүүн хэлсэн. Ер нь 2.8 сая иргэн бол одоо эрүүл мэндийн даатгалын шимтгэл төлж байгаа. Үүнээс 1.5 саяыг бол одоо үндсэндээ төрөөс дааж байгаа. 16 хүртэлх насны хүүхэд, өндөр настны тэтгэвэр авагчид, хөгжлийн бэрхшээлтэй иргэд, халамжийн тэтгэвэр авагчид, амьжиргааны түвшин доогуур байгаа иргэд гээд төрөөс одоо зайлшгүй төлөх ёстой хүмүүсийн тоо бол одоо бас ингэж гарч байгаа. 
 

Гэхдээ энэ иргэд маань төрөөс ингээд эрүүл мэндийн даатгалын шимтгэлийг нь төлж байгааг бас мэдэхгүй байх. Эрүүл мэндийнхээ тусламж, үйлчилгээнд хамрагдахгүй байх ийм тохиолдлын асуудал байгаа. 
 

Дээр нь нэмээд бас нэг одоо хамрагдаж чадахгүй байгаа иргэд маань ямар байна вэ гэхээр Үндэсний статистикийн хорооны судалгаагаар бол 250 мянган малчид байгаа. Энэний 100 орчим мянган малчид бол одоо үндсэндээ хамрагдаж байгаа. Эрүүл мэндийн даатгалын шимтгэл сайн дураараа төлөөд явж байгаа. 
 

Оюутнууд одоо бас сүүлийн жилд оюутан залуучуудын хамрагдалт бол одоо бас бага байна. Үлдэж байгаа хувийг нь бол одоо хувиараа хөдөлмөр эрхлэгчид төлөөгүй гэсэн ийм тоо, статистикууд бидэнд байгаа. 
 

Ё.Баатарбилэг: - Тоо, статистик бол яах вэ ийм байна л даа. Тэгэхээр Д.Дэмбэрэл дарга хариулах уу? Эрүүл мэндийн даатгалын Үндэсний зөвлөл дээр саяны ийм проблемтэй хүмүүсийг нэг удаагийн арга хэмжээ авах тийм тооцоо судалгаа хийж байгаад зөвлөл дээрээ яриад даатгалын сангаас ингэх боломж юу байдаг юм. Журмаараа. Энэ хөдөөний малчид чинь харин гол нь тэгж проблем болоод байгаа байхгүй юу. Одоо яах вэ зүгээр ингээд амьжиргааны баталгаажих түвшингөөс доогуур орлоготой гэдэг юманд ордоггүй. Ингээд судалгаанд ер нь хамрагддаг ч үгүй. Ингээд уулын мухарт байж байгаад давхиад ирдэг. Ерөөсөө сайн дурын даатгалд хамрагдуулах тал дээр хичнээн нөгөө сумын байцаагч нь очоод гуйгаад, аргадаад ерөөсөө тэрийг яадаггүй. 
 

Тэгээд Засгийн газрын ийм хөтөлбөрийн хүрээнд ингээд эрүүлжих боломж байна гэхээр давхиад ирдэг. Тэгээд даатгал төлөөгүй нь сүүлийн 2 жилээ төл, одоо ингээд шууд төлчих гэхээр ингээд буцаад явчихдаг. Тэгээд зарим нь яах вэ боломжтой тийм хүмүүс байна. Ерөөсөө боломжгүй. Тэгсэн мөртлөө энэ Нийгмийн хамгааллын яамны тэр амьжиргааны тэр түвшин тогтоох юманд хамрагдаагүй буюу тэрэнд нь одоо юу гэдэг юм ямар шалгуураар юм хасагдсан. Тэгэхээр нөгөө даатгалын юманд хамрагдах боломжгүй ийм хүмүүс байгаад байдаг юм байна. 
 

Тэгэхээр 2 жилээр гэдгийг нь яг энэ “Элэг бүтэн Монгол” хөтөлбөрийн хүрээнд хамрагдах элэгний энэ оношилгооны юмыг бол нэг жилийнхийг төлсөн байхад гэдэг юм уу нэг ийм юм явах, нэг удаагийн арга хэмжээ явах жишээлэхэд боломж байх уу. 
 

2 дугаар микрофоныг өгье. 
 

Д.Дэмбэрэл: - Энэ үйлчилгээнд хамрагдах даатгуулагчийн тухай тавьж байгаа нөхцөлийг бид нар дахин эргэж авч үзье. Тэр саяны хэлдэг шиг тэр жилийнхээ энэ жилдээ даатгалаа төлсөн хүн бол тэр нийгмийн даатгалынхаа үйлчилгээнд хамрагдах боломжийг бол олгох талаас нь анхаар гэдгийг энэ протоколоор бидэнд өгнө үү. 
 

Үнэхээр нөхцөл нь бол заавал 2 жил гээд тэр хүнийг хашаад, бас тэгээд нийгмийн даатгалын солидар зарчимтай юм бол бусад хүмүүсийнхээ тэр байгаа орлогоосоо тэр хэцүү бэрхшээлтэй болсон хүнд бол тусалж байх үндсэн зарчмынхаа хүрээнд асуудлыг цаашаа Нийгмийн даатгалын үндэсний зөвлөл аваад явах бололцоотой гэж бодож байна. Энэ бол их анхаарах зүйл л дээ. Солидар, эв нэгдлийн зарчимтай гэчихээд тэгээд үнэхээр чадан ядан байгаа хүмүүстээ тусалдаггүй. Заавал нэг нөхцөл тавьдаг. Ер нь бүх нөхцөлөө. 2 жилээс гадна ерөөсөө нөхцөлүүдийг бол бид дахин эргэж авч үзье. 
 

Үүнийг нэг удаагийн байх уу, ерөөсөө нөхцөлөө хөнгөлөх байдлаар явах уу гэдгийг бол бид Үндэсний зөвлөл дээр бол ярилцъя. 
 

Ё.Баатарбилэг: - Баярлалаа. Гишүүд асуулт тавьж, хариулт авч дууслаа. Санал хэлэх гишүүд байна уу? М.Билэгт гишүүн. 
 

М.Билэгт: - Энэ Эрүүл мэндийн даатгалын үндэсний зөвлөлийн дарга одоогоо бол ингээд Д.Сарангэрэл сайд болсон байгаа. Энд бүр зориудаар анхаарах юм байгаа. Эрүүл мэндийн даатгалын үндэсний зөвлөл бол даатгуулагчдын эрх ашгийг хамгаалах тийм төлөөлөл энд ороогүйтэй адилхан болсон шүү. 
 

Энэ Ажил эрхлэгчдийн холбооны Х.Ганбаатар байхаа. Тэрнээс бусад нь ер нь. За Д.Дэмбэрэл дарга байж байна. Тэгээд яг дандаа одоо аптекийн чиглэлээр үйл ажиллагаа явуулдаг, эмнэлгийн чиглэлээр үйл ажиллагаа явуулдаг, эмч нарын эрх ашгийг хамгаалдаг ийм л хүмүүсийг энэ даатгуулагчдын Үндэсний зөвлөлд оруулчихсан. Энэ бүрэлдэхүүнийг бүр, энэ бүрэлдэхүүн өөрчлөгдөж байж, энэ бүрэлдэхүүн даатгуулагчдын эрх ашгийг хамгаалах яг тэр бодит хүн нь байж энэ үр дүнтэй болно. Та энэ талаар анхаараарай гэж хэлэх гэж байна л даа. 
 

Ё.Баатарбилэг: - Би нэг хоёр гуравхан зүйл дээр бас санал хэлье. Ерөнхийдөө Эрүүл мэндийн даатгалын сан байгуулагдсанаас хойшхи үйл ажиллагааны мэдээлэл, тайлантай Байнгын хорооны гишүүд танилцлаа. 11 сард Засгийн газарт бас Байнгын хорооноос бичиг явж энэ асуудлаар Байнгын хороон дээр асуудлыг танилцах нь зүйтэй гэдэг энэ дагуу өнөөдрийн Байнгын хорооны хурлаар мэдээлэл сонсож байгаа. 
 

Эрүүл мэндийн даатгалын Үндэсний зөвлөл маань одоо ингээд ажиллаад бүрэлдэхүүн нь шинэчлэгдсэн. Одоо ингээд ажиллахад бүрэн боломжтой болсон. Үндэсний зөвлөлийн дарга маань одоо Үндэсний зөвлөлөө хуралдуулаад ингээд нөхцөл боломж нь бүрдсэн учраас ингээд ажиллаад эхлэх байх. 
 

Энэ хүрээндээ энэ Нийгмийн даатгал, Эрүүл мэндийн даатгалынхаа санг яаралтай тусгаарлах асуудлаа бас тийм ээ хоёр сайд анхаарч яаралтай зохицуулалт юмнуудаа хийж. Одоо он гарах гэж байгаа учраас 01 сарын 01-нээс ингээд бүх үйл ажиллагаа тусдаа явна. Сан тусгаарлагдсан байна. Ингээд хууль хэрэгжүүлэх тал дээрээ бас Та бүхэн маань анхаарч ажиллана биз. 
 

Хоёрдугаарт, Эрүүл мэндийн даатгалын сангийнхаа хяналт, мониторингийнхоо асуудал дээр бас даатгал, Үндэсний зөвлөлийн дарга, дэд дарга, гишүүд маань бас анхааралдаа авч нэлээд тийм хяналт, мониторингоо сайжруулж ажиллах шаардлагатай болж байгаа. Тэгээд энэ дээрээ бас Үндэсний зөвлөлийнхөн маань анхаарлаа хандуулж ажиллана байх. 
 

Тэгээд сая яригдсан тэр Эрүүл мэндийн даатгалын сангаас санхүүжих эмчилгээ, үйлчилгээний төрөөс хариуцах тэр эмчилгээ, үйлчилгээний тэр журамдаа Та бүхэн маань тодорхой журмаа эргэж харах, хөнгөвчлөх энэ тал дээр бас одоо Байнгын хорооноос протоколоор үүрэг өгчих нь зөв байх гэж бодож байна. Энэ асуудлыг бас дэд дарга, Д.Дэмбэрэл дарга бас анхааралдаа авъя гэсэн учраас. Д.Сарангэрэл сайд байж байгаа. 
 

Ингээд иргэдэд аль болох Эрүүл мэндийн даатгалын сангийн үйлчилгээ хөнгөн шуурхай, хүндрэлгүй, бас боломжоороо хөнгөвчлөлтэй ийм болох тал дээр нь хэдүүлээ бас тал талаасаа ингэж анхаарч ажиллая. Хэрвээ Байнгын хороо хууль тогтоомжийн хүрээнд тодорхой өөрчлөлт дэмжлэг шаардлагатай бол Байнгын хороогоороо асуудлаа оруулаад явахад бид бүрэн дэмжээд ажиллах боломжтой шүү гэдгийг Эрүүл мэндийн сайд, тэгээд ажлын хэсгийнхэнд бас хэлье. 
 

Ингээд Эрүүл мэндийн даатгалын сан байгуулагдсанаас хойшхи санхүүгийн болон үйл ажиллагааны тайлан, мэдээллийг одоо хоёр яамны сайдын мэдээллийг Байнгын хороогоор сонслоо. 
 

Ажлын хэсгийн гишүүдэд баярлалаа. 
 
Дөрөв. Төрөөс тэтгэврийн шинэчлэлийн талаар баримтлах бодлого батлах тухай Улсын Их Хурлын 2015 оны 53 дугаар тогтоолын хэрэгжилтийн талаархи Хөдөлмөр, нийгмийн хамгааллын сайдын тайлан, мэдээлэл сонсож хэлэлцэх
 

Дараагийн асуудал төрөөс тэтгэврийн шинэчлэлийн талаар баримтлах бодлого батлах тухай Их Хурлын 2015 оны 53 дугаар тогтоолын хэрэгжилтийн талаар Хөдөлмөр, нийгмийн хамгааллын сайд С.Чинзориг сайдын мэдээлэл байна. 
 

С.Чинзориг сайд гаднын уулзалттай. Ерөнхий сайд дээр орсон учраас Төрийн нарийн бичгийн дарга товч мэдээллийг нь хийчих үү. Тэгээд сайд бас дундуур нь ороод ирэх байх. Г.Өнөрбаяр дарга мэдээллийг хийчихье. 
 

4 дүгээр микрофон. 
 

Г.Өнөрбаяр: - Байнгын хорооны дарга, эрхэм гишүүд ээ, 
 

Та бүхэнд бас төрөөс тэтгэврийн шинэчлэлийн талаар баримталж байгаа бодлогын хэрэгжилтийн талаар бас товч мэдээлэл хийе. Тэтгэврийн даатгалд 2017 оны хүлээгдэж буй гүйцэтгэлээр 44.6 мянган ажил олгогч, 802.1 мянган даатгуулагч, 233 мянган сайн дурын даатгуулагч даатгуулсан. 
 

Тэгээд Тэтгэврийн даатгалын санд шимтгэлийн орлогоор 834.6 тэрбум төгрөг төвлөрүүлж, зардал нь 1.4 их наяд төгрөгийг зарцуулахаар төлөвлөсөн. 
 

Их Хурлын 1999 оны 38 дугаар тогтоолоор төрөөс тэтгэврийн шинэчлэлийн талаар 2021 он хүртэл баримтлах үндсэн чиглэлийг баталсан. Энэ чиглэлийн баталсан шинэчлэлийн хэрэгжилтийг өнөөдрийн Байнгын хорооны хурлаар одоо бид бас ярих гэж байна. 
 

Тэтгэврийн даатгалын санд улсын төсвөөс олгох дотаци 2012 онд 272.7 тэрбум төгрөг, 2016 онд хоёр дахин нэмэгдэж 494.9 тэрбум төгрөг болсон. 2017 онд улсын төсвийн тэтгэврийн даатгалын сан 570.2 тэрбум олох бөгөөд тэтгэврийн даатгалын сангийн цэвэр алдагдал 276.8 орчим тэрбум төгрөг болсон. 
 

Тэтгэврийн даатгалын сангийн алдагдалд одоо бас хэд хэдэн хүчин зүйлүүд нөлөөлсөн гэж одоо бид нар бас үзэж байна. 
 

Нэгдүгээрт нь, тэтгэврийн даатгалын шимтгэлийн хэмжээ 19.0 хувь байсныг одоо 5 хувь пунктээр буулгаад 2008 оноос эхлэн 14.0 хувь болгож баталсан. Энэ бол одоо орлогод их нөлөөлөл үзүүлсэн. 
 

Мөн тэтгэврийн даатгалын үндсэн параметр болох шимтгэлийн хувь хэмжээ, тэтгэврийн хувь хэмжээ, тэтгэврийн насны харьцаа, тооцооллын хувьд одоо оновчтой тогтоогдсон гэж үзэж байгаа. 
 

Тэтгэвэр авагчдын тоо нь нэмэгдсэн. Сүүлийн 5 жилд бол одоо тэтгэвэр авагчдын тоо 83.2 мянгаар нэмэгдсэн буюу одоо 27.0 хувиар. Жилд 16 орчим мянган хүн нэмэгдэж байгаа гэж үзэж байгаа. 
 

Мөн Улсын Их Хурлаас баталсан зарим хуулиудыг хэрэгжүүлснээр тэтгэврийн сангийн зардал өссөн. Ажилласан жил тэтгэврийн даатгалын шимтгэлийг нөхөн тооцох тухай хуулийн үйлчлэлд 607.8 мянган иргэн хамрагдаж 37.9 тэрбум төгрөгийн шимтгэлийн орлого төвлөрүүлсэн боловч 189.3 мянган хүний тэтгэврийн нэмэгдлийн зардалд 2014-2017 онд 302.7 тэрбум төгрөгийг зарцуулсан. 
 

Засгийн газраас тэтгэврийг нэмэгдүүлэх арга хэмжээг 2012 оноос хойш одоо 4 удаа үндсэндээ авч хэрэгжүүлсэн. Сангийн зарлага ингэснээр бол одоо хоёр дахин буюу 695.0 тэрбум төгрөгөөр нэмэгдсэн. 
 

Нэгдсэн Үндэстний Байгууллагын Хүн амын сангийн тооцооллоор бол Монгол Улсын Хүн амын бүтцэд өөрчлөлт орж ахмад настны эзлэх хувь хэмжээ нэмэгдэн 2030 он гэхэд 7.9 хувь хүрэх тийм төлөвтэй байна. 
 

Ийм тэтгэврийн шинэчлэлийг эрчимжүүлэх зорилгоор Улсын Их Хурлын 2015 оны 53 дугаар тогтоолоор төрөөс тэтгэврийн шинэчлэлийн талаар баримтлах бодлогыг одоо шинэчлэн баталсан. Төрөөс тэтгэврийн шинэчлэлийн талаар баримтлах уг бодлогыг хэрэгжүүлэх зорилгоор Улсын Их Хурал, Засгийн газраас баталсан бодлогын бичиг баримтуудад Нийгмийн даатгалын багц хуулийг шинэчлэн боловсруулах, тэтгэврийн олон давхаргат тогтолцоог бий болгох, тэтгэврийн даатгалын сангийн санхүүгийн тогтвортой байдлыг хангах, тэтгэврийн хэмжээг зохистой түвшинд хүргэх зорилтуудыг одоо бас тусган ажиллаж байна гэж хэлмээр байна. 
 

Мөн Улсын Их Хурлын 2017 оны 04 сарын 14-ний өдрийн хуралдаанаар баталсан Нийгмийн даатгалын тухай хуульд өөрчлөлт оруулах тухай хуулиар тэтгэврийн даатгалын шимтгэлийг одоо үе шаттайгаар өсгөх, 2018 оны түвшинд нь одоо бас хүргэх, 2018 оноос эхлэн тэтгэврийг 6 сараар нэмэгдүүлэх гэсэн ийм зорилтууд бол одоо бас тавигдаад ажиллаж байна. 
 

Тэтгэврийн шинэчлэлийн цаашдын арга хэмжээг оновчтой тодорхойлох зорилгоор бид нар одоо бас санхүүгийн тооцооллуудыг хийж олон улсын байгууллага болон зөвлөхүүдтэй одоо бас хамтарч ажиллаж бусад улс орны жишиг, туршлагыг авч ажиллаж байгаа. 
 

Мөн тэтгэврийн шинэчлэлийг хэрэгжүүлсэн бусад улс орноос суралцуулах зорилгоор одоо бас тодорхой арга хэмжээнүүдийг бас ажиллуулсан. Мөн тэтгэврийн шинэчлэлийн асуудлаар олон нийтийн ойлголт, мэдээллийг сайжруулах, шинэчлэлийг одоо хийхгүй бол ер нь цаашид эрүүл мэнд, нийгмийн даатгалын сан дээр одоо ямар нөхцөл байдал үүсэх, энэ талаар одоо бас тодорхой мэдээллүүдээр олон нийтийг одоо бас хангаж ажиллах талаар одоо холбогдох яамны зүгээс арга хэмжээ авч ажиллаж байна. 
 

Иймд Засгийн газраас Нийгмийн даатгалын багц хууль, ялангуяа Тэтгэврийн хуулийг шинэчлэх ажлыг эрчимжүүлж, хуулийн төслүүдийг 2018 оны чуулганд өргөн мэдүүлэхээр салбарын яамны зүгээс ажиллаж байгааг Та бүхэнд дуулгая. 
 
Ингээд анхаарал тавьсан Та бүхэнд баярлалаа. 
 
Ё.Баатарбилэг: - Мэдээлэлтэй холбоотой асуух асуулттай гишүүд байна уу? Асуулт алга. 
 
Тэгэхээр Төрөөс тэтгэврийн шинэчлэлийн талаар баримтлах бодлогын хэрэгжилтийн тайлан мэдээллийг бол Их Хурлын тогтоолын 2015 оны 6 сарын 16-ны өдрийн Төрөөс тэтгэврийн шинэчлэлийн талаар баримтлах бодлого батлах тухай тогтоол, тэгээд энэ бодлогын хүрээнд эхний ээлж буюу 2017 оныг хүртэлх эхний ээлжийн шинэчлэлийн мэдээлэл сонсох ийм хуваарьтай. Энэ дагуугаа Байнгын хороо мэдээллийг сонслоо. 
 
Одоо Төрөөс тэтгэврийн шинэчлэлийн талаар баримтлах эхний үе шатны бодлогыг хэрэгжүүлэх энэ ажил ингээд 2017-2022 оныг хүртэлх энэ бодлогын асуудал ингээд эхлээд явах гэж байгаа учраас энэ бэлтгэл ажилтай холбоотой өнгөрсөн хугацаанд хийгдэж байгаа асуудалтай холбоотой юм явж байна. 
 
Хоёрдугаарт, Байнгын хороон дээр тэтгэврийн шинэчлэлийн талаар ажлын хэсэг ажиллаж байгаа. Манай ажлын хэсэгт одоо Нийгмийн хамгааллын яамны нөхдүүд маань ороод ажиллаж байгаа байх. Үүнтэй холбоотойгоор бас энэ мэдээллийг ингээд хуваарийн дагуу ингээд сонслоо. 
 
Төрөөс тэтгэврийн шинэчлэлийн талаар баримтлах бодлогын хэрэгжилтийн талаархи мэдээллийг Нийгмийн бодлого, боловсрол, соёл, шинжлэх ухааны байнгын хорооны хуралдаанаар сонслоо. Ажлын хэсэгт баярлалаа. 
 
Өнөөдрийн Байнгын хорооны хурал хэлэлцэх асуудлаа хэлэлцэж дууслаа. Бусад гэсэн асуудал байсан. Бусад гэсэн асуудал дээр асуудал орж ирээгүй. Ц.Цогзолмаа гишүүн. 
 
Ц.Цогзолмаа: - Засгийн хурал дээр бас асууя л гэж бодож байгаа л даа. Юу вэ гэхээр одоо нөгөө Улсын Их Хурлаар баталсан тогтоолын дагуу, Засгийн газрын гаргасан шийдвэрийн дагуу нөгөө 300 мянган төгрөгийг төрийн албан хаагчдад олгоод эхэлсэн байгаа. 
 
Энэ дээр зарим газар одоо Өнөрөө дарга аа, та хэдтэй холбоотой. Би зүгээр өөрөөс чинь. Зулаа та хоёр байж байхад болно. Яг нэгдсэн журмаар 300 мянгыг олохтой холбоотой яг аль аль татварыг авна гэсэн тийм журамласан журам гараагүйгээс болоод зарим сургуулиуд хүн амын орлогын албан татвар, нийгмийн даатгалын шимтгэлийг нь аваад. Зарим нь бүр одоо бас өөр төрлийнхийг аваад ингээд гар дээр нэг 218 мянга орчим төгрөг зарим нь өгсөн. Зарим нь 270, 230 гээд ингээд янз янзын юутай байгаад нөгөө багш нарын маань зүгээс гомдол гараад байна л даа. 
 
Тэгэхээр энийг яг нэгдсэн журмаар нэг. Яг энэ татварыг л авах ёстой гэдгээр шийдээд тэгээд магадгүй одоо олгогдоогүй байгааг нь нөхөж олгох асуудлыг яахгүй бол. Засгаас арай ядаж одоо энэ хямралын үед иргэдэд бас дэмжлэг үзүүлэх зорилгоор гаргасан шийдвэрийн маань хэрэгжилт дээр нэг ийм ойлгомжгүй асуудал үүсэхээр бас Засгийн газрын шийдвэрт маань буруу зөрүү тайлбар, ойлголт бас хүмүүсийн дунд гараад байна. Энийг ер нь ямар байдлаар журамлах чиглэл өгсөн бэ. Та хэд маань энэ дээр нэг чиглэл бас гаргачихвал их сайн байна. 
 
Ё.Баатарбилэг: - Байнгын хорооны хуралдаан нөгөө дэгийнхээ дагуу хэлэлцэх асуудал бол дууссан. Хэлэлцэх асуудлаа бол дуусгачихлаа. Зүгээр Ц.Цогзолмаа сайдын хэлж байгаа асуудал, мэдээж Эрүүл мэндийнх дээр ч аягүй бол энэ асуудал гарчихсан явж байгаа байх. Тэгэхээр энэ бол үндсэндээ бол яг цэвэр Засгийн газрын өөрсдийнх нь дотоод журмаараа сайдууд хоорондоо гэдэг юм уу, Засгийн газар дээрээ яригдах асуудал учраас. 
 
Г.Өнөрбаяр дарга хурлын дараа Ц.Цогзолмаа сайд, Д.Сарангэрэл сайд нартай уулзаад энэ асуудлаа өөрийнхөө сайдад танилцуулах тэр дараагийнхаа арга хэмжээ юмнуудаа яая. 
 
Хуралдаан үүгээр өндөрлөж байна. Хуралд оролцсон гишүүддээ баярлалаа. 
 

Хуралдаан 2 цаг үргэлжилж, 16 цаг 30 минутад өндөрлөв.
 

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ






Ц.АЛТАН-ОД

